
Tahniah! Buku ini telah berjaya menarik perhatian anda. Simpanlah buku ini.
Bacalah. Mungkin sekali Allah mahu bertemu dengan anda. Walaupun anda
sudah mengenal Injil – atau menyangka bahawa anda mengenalnya. Semoga
Allah memberkati masa anda membaca. Ia berbaloi.

Bacalah sekali dari awal hingga akhir. Pada kali kedua, anda boleh membaca
ayat-ayat Alkitab yang terdapat dalam nota kaki di dalam sebuah Alkitab.

Hanya Alkitab sahaja yang menunjukkan apakah Injil itu. Hal itu telah saya
huraikan sebaik mungkin dan secara ringkas.

Tiga kata dan satu kisah

Injil ialah sebuah kisah. Bukan kisah kita. Kisah Yesus dari Nazaret. Yang
bermula di Betlehem dan berakhir di Yerusalem. Sebuah kisah yang sukar
dipercayai. Namun dipercayai oleh ramai orang. Kerana kisah lama ini telah
menulis kisah-kisah baru yang tidak terhitung banyaknya. Ramai orang memberi
kesaksian tentang apa yang telah dilakukan oleh kisah Yesus ini dalam hidup
mereka. Mereka telah menjadi manusia baru, dengan pengharapan dan masa
depan.

Injil memang ialah kisah Yesus. Jika diringkaskan dalam tiga kata, intinya
ialah:

Yesus ialah Tuhan.1

Dia ialah Raja.2

Atas alam semesta. Atas semua orang dan segala-galanya. Seorang Raja yang
memerintah dengan adil dan dengan kasih, yang mengampuni dan yang akan menjadikan
segala-galanya baru. Itulah berita baik! Itulah yang diberitakan oleh para rasul, murid-
murid yang sudah bersama-sama dengan Yesus sejak awal. Kepada Israel dan kepada
seluruh dunia.

Ada lebih banyak yang perlu dikatakan tentang hal ini. Anda akan
menemuinya dalam halaman-halaman berikut. Ingatlah tiga kata ini. Itulah berita
utama. Itulah jantung berita baik. Berita itu menyangkut kita semua. Secara
peribadi. Bukan orang lain. Kita. Saya. Dan berita itu juga menyangkut seluruh
planet kita, rumah kita. Anda akan lihat nanti. Bacalah buku ini sebagai satu
berita yang ditujukan kepada anda secara peribadi.

Injil

Orang Kristian berbicara tentang Injil. Itulah yang menjadi ciri mereka. Atau
sepatutnya menjadi ciri mereka. Injil ialah sebahagian daripada identiti mereka.
Tanpanya mereka tidak ada apa-apa. Tidak bermakna. Seperti garam yang tidak
masin.

Injil ialah rahsia mereka. Harta mereka. Ubat mereka. Senjata rohani mereka
yang tanpa kekerasan. Tiada sesiapa pun mempunyai berita yang setanding
dengannya.

1. Kisah Rasul-rasul 2:36; 4:24; 11:20; 15:17 
2. Kisah Rasul-rasul 17:7; 1 Timotius 6:15; Wahyu 17:14; 19:16 

Perkataan “Injil” sering terdapat dalam Alkitab. Tetapi bukan di situ
perkataan itu disebut buat pertama kali. Ia bukan perkataan saleh ciptaan
Alkitab atau gereja. Pada zaman Yesus dan sebelumnya, perkataan itu ialah
bahasa sehari-hari. Sebagai berita baik. Sebagai khabar gembira yang membawa
sukacita dan kelegaan. Yang mengumumkan sesuatu yang baik.3 Pada pelbagai
peristiwa yang menggembirakan, orang menyampaikan “Injil”. Pada tahun 63
sebelum Masihi, Kaisar Augustus dilahirkan. Hari lahirnya kemudian dirayakan
sebagai khabar gembira di seluruh Empayar Rom. Dia menyebut dirinya anak
ilahi – satu gelaran yang kemudian berlaku bagi banyak kaisar. Inilah beberapa
ayat daripada “injil” tentang Kaisar Augustus itu:

“Hari ini telah memberi wajah yang lain kepada dunia. Dunia akan binasa
sekiranya keselamatan tidak bersinar bagi semua manusia melalui kelahirannya.
Demi keselamatan dunia, manusia ini dipenuhi dengan kurnia-kurnia sedemikian
rupa sehingga dia diutus kepada kita dan kepada keturunan yang akan datang
sebagai juruselamat. Segala permusuhan kini berakhir, segala-galanya akan
dijadikannya mulia. Harapan nenek moyang telah digenapi. Mustahil akan datang
seorang yang lebih besar daripadanya. Dengan kelahirannya bermulalah tarikh
zaman yang baru.”4

700 tahun sebelumnya, Nabi Yesaya yang hidup pada zaman dahulu telah
berkata: Alangkah gembiranya! Pembawa berita kemenangan datang bergegas melintasi
gunung-ganang! Dia membawa berita baik, dia mengumumkan damai sejahtera dan
keselamatan, dia berkata kepada kota Sion: Allahmu ialah Raja seluruh dunia!5

3. Lukas 1:19 
4. Inskripsi kalendar dari Priene di Asia Kecil, 9 sebelum Masihi; diringkaskan dan diterjemahkan secara bebas. 
5. Yesaya 52:7 

Yesaya berbicara tentang Allah yang hidup. Yang Kekal. Yang menciptakan
segala-galanya. Tuhan atas sejarah. Bukan tentang seorang manusia. Atau
seorang yang mengangkat dirinya sendiri sebagai anak tuhan. Pengumuman
tentang kaisar itu memang satu khabar gembira. Tetapi pemerintah manakah
yang membawa kepada dunia apa yang benar-benar diperlukannya? Apa yang
dirindukan oleh semua orang jauh di dalam hati mereka?

Injil juga merupakan berita dari medan perang. Apabila kemenangan telah
dicapai dan musuh telah dikalahkan. Inilah tepat sekali yang sepadan dengan
Injil Kristian. Injil ialah berita baik tentang suatu kemenangan. Kemenangan Allah
melalui Anak-Nya, Dia yang disalibkan dan dibangkitkan: Yesus Kristus. Allah tidak
menyerah kalah. Dia berjuang demi dunia-Nya!

Kematian di kayu salib, kebangkitan dan peninggian ke atas takhta Allah
menjadikan Yesus Tuhan dan Penyelamat dunia. Kepada-Nya telah diberikan segala
kuasa: Dia ialah Pemerintah alam semesta.6 Alam semesta ialah milik-Nya. Dia
ialah Raja segala raja, yang menawarkan pengampunan dan hidup kekal kepada
semua orang!7 Seorang Raja yang telah mempertaruhkan segala-galanya untuk kita.
Yang mengasihi kita. Seorang Raja yang boleh kita percayai tanpa ragu-ragu, kerana
Dia tidak mengejar kepentingan diri sendiri dan tidak mempunyai niat tersembunyi.

6. Matius 28:18; Kisah Rasul-rasul 2:36; Efesus 1:20-23 
7. Lukas 24:47; Kisah Rasul-rasul 2:38; 5:31; 10:43; 13:38; 26:18 

Dia layak menerima segala hormat. Dia akan datang kembali, tetapi tentang hal itu
akan dibincangkan kemudian.

Itulah Injil secara ringkas. Yang paling penting. Renungkanlah. Ingatlah. Jangan
sekali-kali melupakannya.

Bagi orang Kristian, memberi kesaksian bahawa Yesus ialah Raja boleh
menjadi berisiko sehingga hari ini, dan memang berisiko di sesetengah negara.
Menghormati Raja ini8 boleh dianggap sebagai mempersoalkan pemerintah,
kaisar dan raja-raja. Tanpa niat politik. Kerana ketaatan. Kesetiaan kepada Yesus
tidak jarang membawa penganiayaan dan kematian kepada mereka. Kerana
Yesus mereka dan Yesus kita ialah Penguasa raja-raja di bumi.9 Dia berada di
atas mereka!

Tetapi berita baik itu tidak dapat dibunuh. Di dalamnya hiduplah Tuhan dan Kristus
yang telah bangkit. Berita itu mempunyai daya letupan untuk membuat Empayar
Rom bertekuk lutut. Bukan dengan pedang, tetapi dengan kasih kurnia dan
kuasa Injil yang mengubah.

Injil Allah

Dari manakah datangnya Injil? Segala-galanya bermula dengan Allah. Dengan
Allah Tritunggal: Bapa, Anak dan Roh. Dialah Penciptanya. Di dalam hati-Nya
Injil itu lahir. Daripada kasih-Nya yang kekal. Bahkan sebelum bumi dan
manusia wujud.10 Segala yang terkandung di dalamnya datang daripada-Nya.11

Daripada Dia sahaja. Injil itu ialah Injil-Nya. Oleh sebab itu Injil ialah kebenaran.
Boleh diandalkan. Layak dipercayai. Di atasnya kita boleh membina hidup kita.12

Kerana Allah setia.13 Dia tidak berdusta.14 Segala yang dijanjikan dan diikrarkan-
Nya dalam Injil adalah sah dan akan berlaku. Itulah janji-Nya, yang boleh kita
percayai tanpa syarat. Injil itu diberikan dengan sukarela. Didorong oleh kasih
yang tidak terbatas. Dia menghendakinya. Dia berkenan untuk memberikan diri-

8. Kisah Rasul-rasul 17:7 
9. Wahyu 1:5 
10. Roma 16:25; 2 Timotius 1:9 
11. 2 Korintus 5:18 
12. Matius 7:24 
13. 1 Tesalonika 5:24; Ibrani 10:23; 1 Petrus 4:19 
14. Titus 1:2; Ibrani 6:18 

Nya. Itulah sukacita-Nya. Dia memuliakan diri-Nya di dalamnya.15 Segala
kemuliaan ialah milik-Nya.16

Allah sendiri menyampaikan berita baik itu. Itulah misi Allah. Dia bertindak,
bekerja dan berbicara. Berita itu datang kepada dunia yang justeru
memerlukannya. Allah sendiri tidak memerlukan apa-apa. Dia tidak kekurangan apa-
apa. Dia sempurna. Namun hati-Nya melimpah. Dia mengasihi, kerana Dia ialah kasih.
Dia memulakan usaha membawa pulang yang terbesar sepanjang zaman. Dia mahu kita,
manusia, kembali kepada-Nya! Dia mahu mempunyai sebuah keluarga!17 Kerana
sebagaimana kita dilahirkan, kita bukanlah anak-anak-Nya. Kita semua sepatutnya
menjadi anak-anak-Nya. Oleh sebab itu Dia mahu menghadiahkan kasih dan
perhatian-Nya kepada kita. Supaya kita hidup bersama-sama dengan-Nya untuk
selama-lamanya.

Siapakah yang memerlukan Injil?

Berita Allah datang kepada dunia yang tidak lagi seperti yang diciptakan Allah
pada mulanya. Dan seperti yang dibayangkan-Nya. Apakah pendapat anda:
Adakah campur tangan Allah dalam dunia kita perlu? Atau bolehkah kita berjaya tanpa
Allah?

Marilah kita melihat dunia kita dengan jujur dan dengan pandangan yang
teliti.

Berita Allah datang kepada manusia yang hancur di dalam batin dan tidak
mempunyai harapan. Yang sering tidak lagi nampak jalan keluar. Yang hati
nuraninya diseksa oleh rasa bersalah. Yang tahu betapa banyak perkara yang
sepatutnya atau sebenarnya boleh menjadi lain. Yang takut, gelisah, kosong,
sakit dan terbelenggu. Berita itu datang kepada manusia yang semuanya akan
mati.18 Kepada manusia yang takut akan masa depan.

Sebahagian besar umat manusia hidup dalam kemiskinan. Dalam perjuangan
harian untuk terus hidup. Ramai yang tercicir di sepanjang jalan.

Berita Allah datang kepada manusia yang telah gagal dalam perkahwinan,
keluarga, pekerjaan dan masyarakat. Kepada manusia yang melihat bunuh diri
sebagai jalan terakhir.

15. Efesus 1:6, 9, 12, 14 
16. Wahyu 5:11-14 
17. Mazmur 103:13; Yesaya 64:8; Maleakhi 2:10; Yohanes 14:2; Ibrani 2:10; 1 Yohanes 3:1-3 
18. Roma 5:12-14; 6:23 



Dosa?

12

Berita itu juga datang kepada manusia yang mempunyai sedikit masalah atau
tiada masalah langsung. Yang bernasib baik kerana membesar di negara yang
kaya atau dalam keluarga yang kaya. Bebas dari segi kewangan. Tetapi walaupun
sihat dan mewah, mereka diseksa oleh rasa hidup tanpa makna dan kekosongan
batin.

Penyakit dan virus yang belum dapat dikalahkan mengancam hidup kita.
Alam semula jadi menunjukkan sisinya yang membahayakan nyawa.

Setiap manusia ialah sebuah alam semesta kecil yang penuh dengan soalan, kebimbangan
dan kesusahan, yang menjerit meminta kasih, makna, pengampunan dan tempat berpaut.
Walaupun jeritan itu tersembunyi atau tercekik di bawah kesibukan dan gangguan.

Injil datang kepada bangsa-bangsa yang sedang berperang antara satu sama
lain. Kepada manusia yang hidup dalam pertengkaran dan perselisihan sesama
sendiri. Injil datang kepada dunia yang menjadi rumah bagi ketidakadilan. Di
dunia ini sehingga hari ini manusia memperhamba dan mengeksploitasi
manusia. Mereka mendiskriminasi satu sama lain. Di sini yang paling lemah
menjadi mangsa. Kanak-kanak terpaksa bekerja dan wanita dieksploitasi. Hak
asasi manusia dicabuli secara sistematik oleh seluruh negara.

Bagi ramai orang, dunia tetap merupakan tempat yang penuh penderitaan.
Sudah lama anda berfikir semasa membaca senarai ini bahawa tidak semuanya
begitu buruk dan bahawa masih banyak yang baik. Bahawa banyak perkara juga
semakin baik. Anda betul. Ini bukan soal pandangan dunia yang berprasangka atau
pesimis. Ini soal sama ada kita memerlukan Allah dan Injil-Nya.

Kita memerlukan berita baik ini! Kepada kesedaran ini seseorang boleh
sampai pada bila-bila masa. Dan menuntut Injil ini bagi dirinya sendiri. Ramai
orang telah menyedari hal ini. Kadang-kadang melalui pengalaman yang pahit.
Hanya kegagalan, kehancuran, penyakit dan penderitaan yang membawa mereka
kepada kesedaran ini. Allah tidak berdiam diri. Pengalaman-pengalaman yang
sukar ini, yang sering mengancam nyawa, ialah pembesar suara Allah untuk
menjangkau kita.19

Dosa?

Bukan perkataan moden. Tidak menarik dan disalahfahami. Namun perkataan
ini termasuk dalam sudut pandangan Alkitab dan dalam caranya menerangkan

19. Gambaran pembesar suara berasal daripada C. S. Lewis, “Über den Schmerz”. 

punca segala sesuatu. Bagaimanakah kita menerangkan punca segala yang tidak
diingini, kegagalan, kehancuran, permusuhan dan kekacauan?

Alkitab berbicara dengan jelas apabila menggambarkan manusia. Bagaimana
dia dilahirkan, bagaimana dia berkembang dan hidup. Bagaimana dia
berkelakuan terhadap sesama manusia. Dan terhadap Allah. Alkitab berbicara
terus terang. Ia tidak berlapik. Jujur tanpa belas. Alkitab mengatakan bahawa kita
orang berdosa.20 Semuanya. Tanpa kecuali. Kita semua berdosa kerana kita orang berdosa.
Ketetapan yang menyeluruh dan tanpa beza ini hanya terdapat dalam pandangan dunia
Alkitab! Tiada agama yang menyatakan bahawa semua orang tanpa kecuali ialah orang
berdosa.

Dosa bukan sahaja menggambarkan apa yang kita lakukan. Tetapi juga siapa
kita. Malangnya dosa tidak boleh diasingkan dan dibuang daripada diri kita
seperti tumor. Keadaannya hampir tidak mungkin lebih buruk lagi: Kita
tertawan dalam kuasanya. Hal itu jauh lebih berat akibatnya daripada sekadar
satu kelakuan yang salah. Dosa bukan sekadar kumpulan kesalahan peribadi.
Dosa ialah satu kuasa yang aktif  dan jahat, yang telah meresap ke dalam
keberadaan kita dan menguasainya. Ini satu malapetaka. Kerana dengan dosa
kita, kita terpisah daripada kasih Allah yang kekal. Kasih itu tidak dapat kita
capai. Dosa dan Allah tidak pernah sepadan.

Bersama dosa datanglah maut. Sebagai akibat yang tidak dapat dielakkan.
Seperti upah yang kita peroleh. Kita menuai apa yang kita tabur. Dosa dan maut
ialah kuasa sejagat yang tidak dapat dielakkan oleh sesiapa pun.

Dosa sebagai prinsip kuasa membentuk keperibadian kita dengan cara yang
merosakkan. Dosa menjadikan kita perfeksionis, penakut dan peragu apabila
menyangkut kesejahteraan orang lain, sama ada jiran kita ataupun orang yang
sedang nazak di Afrika. Tetapi dosa juga menjadikan kita pentingkan diri apabila
menyangkut keuntungan kita sendiri. Dosa menjadikan kita narsisis, penipu,
penagih, penghasut, fanatik, penzina, perogol. Senarai ini boleh diteruskan tanpa
henti.

Tetapi kita bukan sahaja tawanan atau orang sakit. Bukan sahaja mangsa yang pasif.
Sebaliknya kita telah menjadi ejen dosa yang aktif  dan dikerah secara paksa. Kita telah
melibatkan diri sebagai wakilnya, sebagai alatnya. Ini bukan sahaja penawanan, ini ialah
penglibatan aktif  sebagai rakan jenayah.

20. Efesus 2:1 

Hakikat dosa tetap tersembunyi daripada kita selagi kita mengabaikan
hubungan antara dosa dan Allah. Dosa bukan sekadar satu fenomena dalam
kehidupan manusia yang boleh atau perlu ditekan atau dikawal. Alkitab
menggambarkan dosa sebagai anarki, permusuhan, pemberontakan, sebagai
ketidaktaatan terhadap Allah. Manusia tanpa Allah bukanlah sekadar makhluk
yang tidak sempurna yang perlu diperbaiki. Dia seorang pemberontak yang
mesti meletakkan senjatanya. Menyerah kalah ialah satu-satunya jalan keluar.

Walaupun tuduhan-tuduhan ini begitu berat, teruskanlah membaca!
Hubungan yang paling asas dalam kehidupan manusia – hubungan kita

dengan Allah – telah hancur. Kehancuran ini kelihatan dalam semua hubungan
kita yang lain sesama manusia. Kita orang berdosa bukan sahaja secara peribadi
atau secara bersendirian. Kita termasuk dalam umat manusia sedunia yang tidak
dapat melepaskan diri daripada dosa.

Diagnosis Alkitab ini ialah keselamatan kita! Bukan hukuman!
Adakah anda akan menyambut baik jika doktor anda merahsiakan diagnosis

yang jujur tentang penyakit anda yang membawa maut? Lebih-lebih lagi jika
pada masa yang sama dia dapat menjanjikan ubat atau pembedahan yang
mengalahkan penyakit itu?

Hampir mustahil untuk memahami dan mengakui diagnosis Allah. Kita
sendiri suka menganggap diri kita sebagai kekecualian. Atau kita memperkecil
keseriusan keadaan.

Demikianlah Injil datang kepada dunia yang, walaupun mempunyai banyak
masalah, anehnya hampir tidak berminat akan berita keselamatan daripada
Allah. Satu paradoks. Namun Allah tidak berdiam diri terhadap apa yang berlaku
di planet ini, di planet-Nya. Injil ialah bukti bahawa Allah berjuang demi dunia ini.
Penderitaan, kejahatan dan maut tidak akan mendapat kata terakhir. Kerana
Allah ialah kasih!21

Jawapan kepada soalan pada permulaan tadi ialah: Kita memerlukan Injil untuk
menjadi anak-anak Allah.

Kebencian Allah terhadap dosa, terhadap kejahatan yang difikirkan dan
dilakukan oleh manusia – dalam perkara besar mahupun kecil – sangat besar.
Kerana dosa membinasakan kita. Kerana Allah ialah kasih dan mahu
menyelamatkan kita. Kebencian Allah ini dan hukuman-Nya atas dosa

21. Roma 5:8; 1 Yohanes 3:1; 4:7-11 

dinyatakan secara konkrit dalam “kemurkaan Allah”.22

Sebesar mana Dia menghukum kejahatan yang dengannya kita dikenal pasti
sebagai pelaku, sebesar itu juga Dia mahu membebaskan setiap manusia
daripadanya.

Kebebasan – bukan paksaan

Walaupun Injil ini begitu mulia,23 Allah tidak memaksa manusia untuk berkata
ya. Kasih yang sejati hanya wujud atas dasar kebebasan! Kebebasan memilih dan
tanggungjawab tetap menjadi sifat manusia. Demikianlah manusia diciptakan,
dan tidak dengan cara lain.

Tetapi sebagai orang berdosa, manusia tidak lagi neutral. Dosa menjadikannya tidak
berdaya, bahkan tidak mampu menerima Injil dengan kekuatannya sendiri. Dari
sudut pandangan manusia, mustahil untuk menyedari sendiri bahawa dia orang
berdosa. Tetapi Injil mempunyai kuasa. Injil membuka mata seseorang terhadap
dirinya sendiri dan terhadap Allah. Injil memberikan terang kepada hati dan hati
nurani. Allah tidak membiarkan manusia bersendirian dalam keputusan ini. Hati
manusia ialah medan perang yang diperebutkan dengan sengit. Allah berusaha
memenangi hati manusia. Dan meyakinkan serta menerangi mereka dengan
kesediaan-Nya untuk berdamai.

Kebijaksanaan Allah dalam mencari jalan untuk menyelamatkan tidak terukur. Allah
boleh menggunakan setiap keadaan, setiap waktu dan setiap tempat untuk membangkitkan
kesedaran tentang dosa dan keadaan sesat melalui kehadiran-Nya yang kudus, dan pada
masa yang sama menghadiahkan keselamatan dan penyelamatan.

Untuk saat-saat yang gemilang ini tiada peraturan dan tiada acuan.
Demikianlah hal itu telah berlaku. Demikianlah hal itu berlaku. Demikianlah hal
itu boleh berlaku kepada anda sekarang. Ramai orang menceritakan betapa ajaib,
tidak dijangka, misteri, penuh kasih atau radikalnya Allah datang ke dalam hidup
mereka.

Berita Allah ialah perintah yang mendesak supaya kita bertaubat.24 Demi kebaikan
kita. Namun manusia sendiri bertanggungjawab atas cara mereka menanggapinya.

22. Yohanes 3:36; Roma 1:18; 5:9; Efesus 2:3; 5:6; Kolose 3:6; 1 Tesalonika 1:9-10 
23. 2 Korintus 4:4 
24. Kisah Rasul-rasul 17:30 

Bagaimana keadaan boleh menjadi begini

Manusia diciptakan sebagai wakil Allah di bumi. Sebagai gambar-Nya. Untuk
mengurus dan memerintah bumi dengan penuh kepedulian bersama-sama
dengan Pencipta mereka. Taman firdaus, sebuah tempat yang terbatas,
sepatutnya diluaskan ke seluruh bumi. Dia, Bapa, dan mereka, semua manusia,
keluarga-Nya.25 Demikianlah yang dimaksudkan sejak awal.

Manusia, diciptakan dengan kehendak bebas yang sejati. Untuk menerima
kasih Allah, membalasnya dan menyalurkannya kepada orang lain. Alangkah
indahnya hidup dan bekerja seperti itu bersama-sama dengan Pencipta. Begitu
dekat dengan-Nya. Di bawah perlindungan dan berkat-Nya.

Tetapi pada waktu itu, pada mulanya, manusia membuat pilihan yang lain.
Mereka tidak menjaga tempat tinggal mereka yang istimewa itu, taman firdaus.
Si penggoda masuk ke dalamnya. Ular yang licik. Di sebalik ular itu tersembunyi
seorang malaikat Allah yang dahulu bercahaya gemilang. Malaikat itu telah
memutuskan hubungannya dengan Allah. Dia memberontak dan jatuh ke dalam
dosa. Idea inilah yang mahu dijual oleh Iblis, si Syaitan, kepada manusia: sebagai
pencerahan dan kemajuan menuju kehidupan yang lebih baik dan lebih bebas.

Mereka tidak mengikut petunjuk yang baik daripada Pencipta mereka.
Menjadi seperti Allah – itulah godaan dan pujukan Iblis. Maka mereka

25. Yesaya 63:16; 64:8; Lukas 3:38; Kisah Rasul-rasul 17:28-29 

mengabaikan satu perintah yang mudah daripada Allah mereka yang baik.
Adakah mereka khuatir bahawa Dia telah menahan sesuatu yang baik daripada
mereka?26

Mereka membayar harga yang mahal untuk langkah ini. Keadaan tidak lagi
seperti yang sepatutnya. Mereka kehilangan firdaus. Maut, kefanaan – secara rohani
dan jasmani – masuk ke dalam hidup mereka.27 Maut itu merebak. Seperti penyakit
warisan, maut berpindah kepada semua keturunan mereka. Dan kita termasuk
keturunan itu.

Itu sudah lama berlalu. Entah bagaimana, keadaannya tetap begitu. Sehingga
hari ini. Beribu-ribu tahun kemudian, kita manusia menjalani hidup tanpa
Pencipta. Menentukan nasib sendiri. Seolah-olah Allah tidak wujud. Kita
menyangka bahawa kita lebih tahu. Kita telah melupakan Pencipta kita. Dan
menemui ilah-ilah yang kelihatan lebih menarik. Kerana sifat semula jadi kita
sebagai manusia ialah menjadi makhluk beragama, bergantung pada sesuatu atau
percaya kepada sesuatu. Hal itu ditunjukkan oleh agama-agama di dunia ini dan
juga oleh kelakuan manusia moden dan ilah-ilah pengganti mereka seperti wang,
kuasa dan seks. Tanpa Allah, kita kini terpaksa memenuhi keperluan kita sendiri.
Ketamakan yang tidak pernah puas, dalam skala besar mahupun kecil, ialah
ungkapan hati yang telah sesat dalam diri sendiri. Terkurung dalam diri sendiri,
dengan kesedaran bahawa sesuatu yang penting, yang memberi makna, telah
hilang daripada kita. Kita telah meninggalkan sumber kehidupan,28 Pencipta
kita. Tanpa hubungan dengan-Nya, hubungan yang sihat dengan ciptaan pun
terganggu. Di banyak tempat manusia merosakkan rumah yang mereka diami.
Perintah-perintah Allah yang baik, yang diberikan kepada kita untuk kehidupan
yang berjaya dan diberkati bersama Allah, sesama manusia dan bersama ciptaan,
kita tolak.

Sering disimpulkan bahawa hukum dan perintah datang daripada seorang
zalim. Daripada tuhan yang mahu mengawal, menguasai dan mengongkong kita.
Tetapi ramai orang tidak mengenal Allah sebagaimana Dia yang sebenarnya.

Seorang Bapa yang baik, yang menghendaki yang terbaik bagi kita.

26. Kejadian 3 
27. Roma 5:12-21 
28. Mazmur 36:9; Amsal 14:27; Yeremia 2:13; 17:13 

Keadaan tidak akan kekal seperti sekarang

Allah mengejar dunia yang telah jatuh ini. Dengan segala masalah dan titik
panasnya. Dia tidak menyerah terhadapnya.29 Kejahatan dalam pelbagai bentuk
dan intensitinya, dalam perkara besar mahupun kecil, bukan sekadar satu
masalah. Sejak awal kejahatan ialah krisis yang menyangkut kewujudan. Hidup
atau tidak wujud. Bertahan hidup di luar Eden – itulah ufuk kewujudan kita.
Dalam krisis ini dan dalam segala akibat perbuatan kita, kita hidup sejak itu.
Setiap hari kita melihat di depan mata apa maknanya. Tanpa Allah, tidak
mungkin ada pengakhiran yang baik. Tanpa Allah, jalan itu menuju kegelapan.
Kita meraba-raba dalam kegelapan rohani dan moral. Kita tidak mengenal jalan
dan tidak juga tujuan.

Injil – bukan penghakiman dan hukuman – ialah jawapan Allah dalam Yesus
Kristus. Injil ialah rancangan induk-Nya untuk mengalahkan kejahatan. Untuk
menghentikan pusaran yang menjunam ke bawah dan membawa terang, kehidupan dan
pengharapan ke dalam kegelapan.30 Supaya kebebasan, damai sejahtera dan sukacita
kembali.31 Bagi semua orang. Dan supaya daripada segala yang buruk itu masih
juga terjadi sesuatu yang baik.32 Supaya Allah mempunyai keluarga semula. Dan
kita dapat menjadi anak-anak-Nya. Itulah perkara terbaik yang boleh berlaku
kepada kita.

Injil ialah ikrar Allah bahawa keadaan tidak akan kekal seperti sekarang. Janji
ini berlaku sehingga hari ini. Janji itu tidak pernah ditarik balik. Janji itu berlaku
bagi semua manusia-Nya. Di setiap tempat di dunia.

Injil Kerajaan

Injil memang mudah. Setiap orang patut dapat memahaminya. Namun Injil
mempunyai pelbagai dimensi dan aspek. Injil mengandungi lebih banyak
daripada yang dilihat pada mulanya. Bayangkanlah sebutir berlian. Yang terbesar
yang ada. Yang telah diasah. Berlian itu membiaskan cahaya bukan hanya pada
satu permukaan, tetapi pada setiap permukaan yang diasah. Injil bersinar dengan

29. Yohanes 3:16 
30. Mazmur 27:1; 43:3; Yesaya 9:2; 60:1; Matius 4:16; Yohanes 1:4-9; 3:19-21 
31. Lukas 2:10 
32. Kejadian 50:20 

pelbagai cara dan dengan kilauan yang menakjubkan. Itulah kemuliaan Kristus,
yang ialah gambar Allah.33

Bagaimanakah berita ini sampai kepada kita?

Berita itu datang dalam rupa seorang pribadi. Ya, berita itu ialah seorang pribadi.
Berita itu bukan hukum. Bukan pengakuan iman. Bukan katekismus. Berita itu
ialah seorang manusia. Soalnya bukan apa yang dapat menyelamatkan kita. Soalnya
ialah siapa yang dapat menyelamatkan kita.

Dia menjadi salah seorang daripada kita. Namun Dia sama sekali lain: Dia
ialah Allah dan manusia pada masa yang sama. Tetapi Dia mengetepikan
keilahian-Nya dan datang kepada kita dalam kerendahan, bahkan dalam
kelemahan.

Allah merendahkan diri-Nya kepada kita. Dia menjadikan diri-Nya sangat
kecil.34 Dia Yang Tidak Terbatas, yang tidak dapat kita bayangkan. Yang tidak
mempunyai permulaan seperti kita. Dia menjadi manusia. Datang sangat dekat
kepada kita.35 Lebih dekat daripada sebelumnya. Turun ke paras mata kita.
Pencipta berada di tengah-tengah makhluk ciptaan-Nya. Dalam rupa manusia.36

Dia dilihat, didengar, disentuh, dipeluk.37 Dia melihat, berbicara, tersentuh hati-
Nya, menangis, Dia mengasihi dan menyentuh manusia dengan penuh belas
kasihan.

Supaya akhirnya kita faham. Dia tidak datang dalam kemegahan seorang
pemerintah. Yang datang ialah seorang tukang binaan dari Nazaret. Daripada
golongan bawahan di Galilea. Allah datang kepada kita dalam Yesus. Dia
menggenapi apa yang telah dijanjikan-Nya. Yesaya bernubuat:

Roh Tuhan Yang Maha Tinggi menguasai aku. Tuhan telah melantik aku dan
memberi aku kuasa untuk menyampaikan berita baik kepada orang miskin. Dia
mengutus aku untuk memberi semangat baru kepada orang yang putus asa, dan
untuk mengumumkan kepada orang tawanan: “Kamu bebas! Belenggu kamu akan
dilepaskan!”38

33. 2 Korintus 4:4 
34. Filipi 2:6-8 
35. Yohanes 1:14 
36. Filipi 2:5-11 
37. 1 Yohanes 1:1-3 
38. Yesaya 61:1-2 

Yesus mengenakan nubuat itu kepada diri-Nya sendiri di rumah ibadat di
Nazaret: Hari ini, sewaktu kamu mendengar Aku membacakannya, perkataan nabi ini
telah terlaksana.39 Seluruh hidup-Nya, kata-kata dan perbuatan-Nya, ialah
penggenapan perkataan nabi ini dan ungkapan yang sempurna tentang berita
baik ini.

Yesus ialah gambar Allah.40 Sesiapa yang melihat Dia, melihat Bapa di
syurga.41 Dialah misi Allah. Yesus ialah apa yang hendak dikatakan oleh Allah
kepada kita.42 Jika kita mahu memahami siapa Allah dan bagaimana Dia, kita
mesti memahami-Nya melalui Yesus. Yesus ialah gambaran kita tentang Allah.
Seperti yang diceritakan dalam kisah-kisah Injil. Begitulah Allah.

Oleh sebab itu, empat kisah hidup Yesus yang ditulis oleh Matius, Markus,
Lukas dan Yohanes disebut Injil. Markus memulakan kitabnya begini: Dalam
kitab ini tertulis bagaimana berita baik tentang Yesus Kristus, Anak Allah, bermula.43

Dengan Yesus bermulalah berita baik. Tentang Dia dikatakan: Yesus kembali ke
Galilea dan memberitakan atas perintah Allah: Sudah tiba masanya: Sekarang Allah
akan menegakkan pemerintahan-Nya dan menyempurnakan pekerjaan-Nya. Bertaubatlah
dan percayalah kepada berita baik ini!44

Apakah pemerintahan Allah sebagai Raja?

Pemerintahan Allah ialah pemerintahan-Nya yang penuh kasih dan keadilan.
Satu-satunya pilihan yang mempunyai masa depan bagi dunia kita. Satu-satunya
masa depan dunia ini.

Ramai orang Yahudi memahaminya sebagai kemenangan atas penjajah Rom
dan berakhirnya kezaliman mereka. Tetapi dalam Yesus datanglah seorang lelaki
biasa, bukan seorang raja yang mempunyai kuasa politik. Bukan seorang wira
perang. Kerajaan-Nya, Kerajaan Allah, tidak bermula seperti yang dijangkakan di atas
takhta Daud di Yerusalem, tetapi dengan seorang pengkhutbah kelana yang berakhir di
kayu salib. Kerajaan itu bermula di dalam hati manusia yang mengaku dosa mereka dan
mengubah hidup mereka. Kerajaan-Nya bukan dari dunia ini.45 Kerajaan itu datang

39. Lukas 4:16-22 
40. Kolose 1:15; Ibrani 1:1-3 
41. Yohanes 14:9 
42. Ibrani 1:2 
43. Markus 1:1 
44. Markus 1:14-15 
45. Yohanes 18:36 

daripada Allah. Kerajaan itu berbeza. Tanpa kekerasan, tanpa penindasan, tanpa
penaklukan tentera. Kerajaan itu bermula di Israel, tetapi tumpuannya ialah
seluruh dunia. Dirancang bagi semua manusia.

Dalam Yesus, pemerintahan Allah sebagai Raja tidak ditujukan untuk
menentang struktur politik yang sedia ada. Ada tujuan yang lain. Yesus berjalan
ke seluruh negeri dan memberitakan pertaubatan dan kembali kepada Allah.
Pemerintahan Allah menjadi kenyataan melalui kehadiran Yesus dan di dalam
diri orang yang mengikut Dia. Dia menyembuhkan orang sakit yang tidak
terhitung banyaknya. Dia mengusir roh-roh jahat. Pemerintahan Allah sebagai
Raja ditujukan untuk menentang kuasa-kuasa jahat yang tidak kelihatan, yang
menyeksa manusia. Bukan hanya ada pihak berkuasa yang kelihatan seperti raja
atau askar. Ada juga kuasa-kuasa yang tidak kelihatan yang menyebabkan
manusia menderita. Ingatlah si penggoda di taman firdaus, pada awal-awal
sekali. Tentang hal ini akan dibincangkan kemudian.

Yesus tidak menjawab soalan dari mana datangnya kejahatan dan mengapa
kejahatan itu ada. Dia bertindak. Atas perintah dan dengan kuasa Bapa-Nya, Dia
memulakan peperangan melawannya. Pemerintahan Allah sebagai Raja
menerobos masuk ke dalam dunia ini dan mengubah sesuatu yang jauh lebih
mendalam menentang pemerintahan Allah daripada orang Rom pada waktu itu.
Kerajaan Allah bertemu dengan manusia pada peringkat di mana mereka paling
menderita. Musuh yang terbesar ialah kejahatan, ketidakadilan, kemunafikan dan
ketiadaan kasih. Dalam satu kata: Dosa. Dosa telah membuat manusia sakit
secara rohani. Dosa telah menguasai manusia. Dahulu dan sekarang.

Allah sendiri datang ke pentas dosa, kesakitan dan ketakutan, penderitaan dan
maut. Dia datang untuk menanggung semua itu ke atas diri-Nya dan dengan
demikian menegakkan Kerajaan yang baru.

Pemerintahan Allah – yang terbaik untuk semua

Setelah 30 tahun hidup tersembunyi, Yesus berkhidmat secara terbuka selama
tiga setengah tahun. Dia menyembuhkan, membebaskan dan mengajar apa yang
benar-benar penting. Dia mendedahkan kemunafikan, Dia mengenyangkan
orang yang lapar. Dengan cara ini Dia menunjukkan siapa Allah dan apa yang
dikehendaki Allah. Dengan itu kelihatan kepada kita manusia bagaimana rupa
Kerajaan Allah yang kekal pada suatu hari nanti. Pekerjaan Yesus barulah

permulaan. Dan satu janji. Kerana rancangan induk Allah mengandungi tujuan besar
yang sudah mula bersinar dalam diri Yesus: Langit yang baru dan bumi yang baru, di mana
segala sesuatu yang dilawan oleh Yesus tidak akan ada lagi. Bumi yang baru, di mana
Allah tinggal bersama keluarga-Nya.46 Bumi yang baru, yang diperintah dengan
penuh kepedulian oleh manusia yang telah diubah dan diperbaharui. Bukan oleh
orang zalim dan diktator. Berita baiknya ialah: Kerajaan-kerajaan dunia dengan
kaisar dan presiden mereka akan berlalu. Kerajaan Allah datang dan kekal untuk
selama-lamanya.47

Kerajaan itu sudah bermula dengan Yesus. Kerajaan itu ada pada hari ini. Jika
dilihat dari luar, kerajaan itu tersembunyi. Tanpa raja yang kelihatan. Raja itu
telah pergi untuk sementara waktu, seperti tuan dalam perumpamaan yang pergi
ke luar negeri. Kerajaan-Nya menantikan kepulangan-Nya.48 Hari ini kerajaan itu
ialah kerajaan “menyamar” (undercover). Tanpa sempadan. Tanpa ibu kota.
Kerajaan itu hidup di samping empayar-empayar dunia dan struktur politik. Di mana-mana
sahaja manusia telah bersumpah setia kepada Yesus, Raja yang sejati, walaupun Dia tidak
hadir dan tidak kelihatan. Mereka menegakkan kerajaan ini tanpa sebarang kekerasan.49

Senjata mereka ialah kasih. Mereka menantikan Yesus mereka, yang telah bangkit
dan telah kembali ke syurga, datang semula. Demikianlah yang telah dijanjikan-
Nya.50 Kedatangan kembali Raja itu – secara terbuka, kelihatan, penuh kuasa. Pada
waktu itu semua empayar dunia akan ditamatkan. Begitu juga kuasa-kuasa yang tidak
kelihatan, yang dengan jahat mempengaruhi peristiwa-peristiwa di dunia.

Berita baik itu mengumumkan kemenangan Allah atas segala yang
menentang pemerintahan-Nya yang penuh kasih dan keadilan. Kemenangan itu
telah bermula dalam kehidupan Yesus. Kemenangan muktamad Allah masih
akan datang. Kemenangan itu sedang menjelang tanpa dapat dihalang. Kerajaan-
Nya sudah ada, tetapi belum sepenuhnya. Belum kelihatan. Sehingga Yesus
datang kembali, kerajaan itu wujud dalam bentuk yang sementara dan penuh
rahsia. Namun sekarang pun sudah ada pengalaman awal tentang apa yang akan
datang. Damai sejahtera dan sukacita dalam Roh Kudus.51 Tersebarnya Injil di
seluruh bumi dan manusia yang setiap hari tunduk kepada Raja itu dengan

46. Wahyu 21:3-5 
47. Daniel 2:44-45; 7:26-27 
48. Matius 25:14-30 
49. Matius 5:43-48 
50. Kisah Rasul-rasul 1:10-11 
51. Roma 14:17 

penuh syukur memberi kesaksian tentang kewujudan kerajaan ini yang tidak
kelihatan. Demikian juga tanda-tanda, mukjizat dan penyembuhan sehingga hari
ini.

Injil ialah pengisytiharan bahawa Yesus dari Nazaret ialah Kristus dan telah dijadikan
Tuhan atas segala-galanya.52 Anak itu diutus oleh Bapa. Dia menggenapi semua nubuat
lama yang boleh dibaca dalam Perjanjian Lama. Dia menjadi manusia sebagai keturunan
Daud. Dia mati untuk kita dan untuk dosa-dosa kita. Dia dikuburkan, dibangkitkan
dan dimahkotai di atas takhta Allah. Dari sana Dia memerintah. Kepada-Nya telah
diberikan segala kuasa. Yesus ialah Kristus!

Injil Anak Allah

Yesus Kristus ialah Injil. Perjanjian Baru menyebutnya Injil Kristus.53 Itulah yang
diberitakan oleh para rasul dan oleh semua orang yang menjadi murid dan
pengikut Yesus.54 Dialah yang mereka beritakan.55 Itulah Injil Kerajaan. Dialah
Raja. Tetapi Dia lebih daripada itu. Kita bukan sahaja memerlukan seorang Raja. Kita
juga memerlukan seorang Penebus.

Empat kisah hidup Yesus disebut Injil kerana kisah-kisah itu ialah berita baik.
Di dalamnya ternyata bahawa Dia sendiri tidak berusaha apa-apa untuk
mempromosikan diri-Nya. Dia bahkan tidak mahu dijadikan raja.56 Orang yang
telah disembuhkan tidak boleh menceritakan apa-apa. Namun mereka tetap
menceritakannya, kerana sukacita mereka terlalu besar.57 Kepada orang yang
dirasuk – lebih tepat lagi kepada roh-roh najis di dalam diri mereka, yang
mengenal identiti-Nya yang sebenar – Dia melarang mereka berbicara.

Jika diteliti, tiada sesiapa pun yang benar-benar memahami siapa Dia. Bahkan
orang-orang yang paling rapat dengan-Nya pun tidak. Walaupun Petrus berkata,
Engkaulah Kristus,58 dia tidak tahu bahawa hanya Kristus yang telah mati dan bangkit
yang menggenapi apa yang telah dinubuatkan.

Setelah kira-kira dua tahun bersama murid-murid-Nya, Yesus berbicara
tentang kematian-Nya, sehingga mereka tercengang. Dia akan dibunuh di

52. Kisah Rasul-rasul 2:36; 3:20-23; 10:36 
53. Roma 15:19; 1 Korintus 9:12; 2 Korintus 2:12; Filipi 1:27; 1 Tesalonika 3:2 
54. Kisah Rasul-rasul 8:4, 12, 25, 35, 40; 10:36; 11:20; 13:38; 14:7, 15, 21 
55. Kisah Rasul-rasul 5:42; Efesus 3:8; Filipi 1:17-18; Kolose 1:28 
56. Yohanes 6:15 
57. Markus 1:34, 43-45; 5:43; 8:26 
58. Matius 16:13-20; Lukas 9:18-21 

Yerusalem, kota Raja Agung itu.59 Hal itu dicetuskan oleh kebencian orang
Farisi, ketua-ketua imam dan guru-guru Taurat. Pada masa yang sama Dia
berkata bahawa Dia akan bangkit selepas tiga hari.60

Adakah segala-galanya akan berakhir dengan satu tragedi yang tidak
terbayangkan? Bolehkah itu menjadi berita baik? Seorang Raja yang dibunuh?

Tetapi Yesus berkata bahawa Dia akan memberikan nyawa-Nya sebagai tebusan61

bagi banyak orang. Nyawa-Nya ditukar sebagai harga pembelian. Untuk
menebus banyak orang. Untuk membeli kebebasan mereka daripada
perhambaan. Daripada penjara dosa dan maut. Daripada sikap mementingkan
diri, cinta diri, daripada ketagihan. Daripada kekuasaan kuasa-kuasa yang tidak
kelihatan. Kematian ini akan menjadi peristiwa keselamatan yang menyeluruh dan
mengubah dunia. Bukan kemalangan dan bukan kekalahan.

Hidup-Nya diarahkan untuk menggenapi62 apa yang kedengaran begitu
bercanggah.63 Dia mengetahuinya terlebih dahulu.64 Dia bersedia membayar
harga untuk penebusan manusia. Dengan nyawa-Nya sendiri. Dia menjadi
manusia supaya dapat mati bagi mereka.65 Seorang yang hanya melakukan dan
mengatakan yang baik. Yang sama sekali tidak berdosa.66 Sama sekali berbeza
daripada kita semua. Satu kehidupan yang penuh penyerahan diri dan pelayanan
kepada sesama manusia. Tanpa sedikit pun sifat pentingkan diri. Satu kehidupan
yang begitu berharga, murni dan kudus sehingga tidak sepatutnya pernah
berakhir. Injil ialah kehidupan dan tindakan Yesus. Bukan sahaja kesempurnaan
moral-Nya. Tetapi juga penentangan-Nya, perjuangan-Nya dan kemenangan-
Nya atas dosa, penyakit, kerasukan dan maut.

Dalam kematian-Nya, kehidupan itu akan mencapai puncaknya, penggenapannya,
bahkan kemenangannya yang muktamad. Satu kematian yang mengubah segala-galanya.
Satu peralihan kuasa di alam semesta.

Kasih-Nya meyakinkan. Cara Dia bertemu dengan manusia, mencari mereka,
membangkitkan semangat mereka, menyembuhkan mereka, menghargai
mereka. Tanpa membeza-bezakan, yang kecil dan yang besar, yang sakit dan

59. Mazmur 48:2; Matius 5:35; 21:5 
60. Matius 16:13-21; Markus 8:27-32; Lukas 9:18-22, 44-45; 18:31-34 
61. Mazmur 49:7; Matius 20:28; Markus 10:45; 1 Timotius 2:6 
62. Lukas 9:51 
63. Lukas 12:50; Yohanes 17:4; 19:28-30 
64. Yohanes 18:4 
65. Ibrani 2:14 
66. 2 Korintus 5:21; 1 Petrus 2:22; Ibrani 4:15; 1 Yohanes 3:3, 5 

yang berdosa. Yesus inilah yang diberitakan. Yang mati dan bangkit dan hidup.
Dan pada hari ini hadir dengan kuat di dalam Injil – tidak kelihatan, tetapi dapat
dirasakan. Yang bertemu dengan manusia.

Sesiapa yang bertemu dengan Injil, bertemu dengan Yesus. Dia hidup pada
hari ini, senyata ketika Dia berjalan di Israel dahulu. Sekarang sebagai Dia yang
telah bangkit, yang hidup dalam kemuliaan syurgawi Allah. Di atas takhta Allah.
Tetapi melalui Roh-Nya, Dia hadir di mana-mana sahaja khabar gembira itu
diberitakan. Buktinya ialah setiap hari ada orang yang berpaling kepada Yesus
dalam ketaatan iman dan mengikut Dia.

Bapa mengutus Anak sebagai pendamaian, iaitu sebagai pengampunan bagi dosa-dosa
kita. Itulah bukti bahawa Dia mengasihi dunia. Bapa dan Anak dan Roh Kudus bersatu
dalam menyelamatkan dunia.67

Raja dan salib

Yesus menumpukan perhatian pada akhir hidup-Nya. Satu pengakhiran yang
terlalu awal.68 Tetapi pada masa yang sama permulaan sesuatu yang baru.
Sesuatu yang jauh lebih besar. Dia telah datang untuk memberikan nyawa-Nya
sebagai tebusan. Penebusan bagi banyak orang! Itulah kerinduan hati dan
kehendak Bapa-Nya.69 Dan Yesus mempertaruhkan segala-galanya untuk
menggenapi kehendak itu. Marilah kita mendekati babak terakhir dalam
kehidupan Yesus. Hal itu begitu sukar dijelaskan sehingga kita melakukannya
dengan berhati-hati dan juga dengan rendah hati.

Pembunuhan Raja

Dia berjalan bersama murid-murid-Nya ke Yerusalem untuk merayakan
Perayaan Paskah. Dalam perjalanan ke kota itu dan ketika memasukinya, Dia
disambut seperti seorang raja, bahkan sebagai Raja. Adakah pemerintahan Raja
itu akhirnya bermula?

Kota itu sesak. Peziarah yang tidak terhitung banyaknya ada di sana.
Seminggu penuh Dia berada di situ.70 Pada hari ini kita menyebutnya Minggu

67. Yohanes 3:16; 1 Yohanes 4:9-14 
68. Mazmur 102:24 
69. Lukas 22:42 
70. Matius 21–27 

Sengsara. Dia mengajar dan sentiasa berbahas dengan guru-guru Taurat. Mereka
mahu memerangkap-Nya dan menjerat-Nya, tetapi berkali-kali mereka
dipatahkan oleh hikmat-Nya. Dia mendedahkan kemunafikan dan ketiadaan
kasih para pemimpin agama. Pengaruh-Nya terhadap orang ramai sangat besar.
Tindakan-Nya di Rumah Tuhan, ketika Dia untuk seketika dengan tangan-Nya
sendiri menterbalikkan meja-meja penukar wang di halaman Rumah Tuhan,
sudah melampaui batas bagi para pemimpin bangsa itu. Mereka merancang
untuk menghapuskan orang Nazaret yang menyinggung perasaan mereka itu.

Pada petang Khamis Yesus merayakan Paskah Yahudi bersama murid-murid-
Nya. Semasa makan malam Paskah itu Dia memperkenalkan sesuatu yang baru.
Dia mengambil roti, memecahkannya dan membahagikannya kepada murid-
murid-Nya sambil berkata: Inilah tubuh-Ku yang diserahkan untuk kamu. Kemudian
Dia mengambil cawan berisi air anggur dan berkata: Inilah darah-Ku, darah
perjanjian baru, yang dicurahkan untuk pengampunan dosa.71 Pada waktu itu murid-
murid tidak menyedari betapa luas dan dalamnya makna kata-kata itu.

Kemudian segala-galanya berlaku. Yesus dikhianati oleh salah seorang murid-
Nya sendiri.72 Ditangkap.73 Dibawa ke hadapan ketua-ketua imam.74 Dia
diserahkan kepada gabenor Rom, Pilatus, dan dijatuhi hukuman walaupun tidak
bersalah.75 Dia diseksa. Segala-galanya kelihatan di luar kawalan. Yesus menjadi
permainan kuasa-kuasa itu. Dengan penuh makna Dia telah berkata: Inilah saat
kamu dan saat kuasa kegelapan.76 Dalam peristiwa salib bukan hanya para
pemimpin agama dan politik yang terkenal itu yang aktif, tetapi juga kuasa-kuasa
yang tidak kelihatan. Segala-galanya bersatu menentang Anak Allah dan
menentang Kerajaan Allah.

Tontonan yang menghina martabat manusia itu berakhir dengan penyaliban.
Yesus dihukum mati dengan salah satu cara pembunuhan yang paling kejam.
Pada hari Jumaat yang tidak dapat dilupakan itu.77 Dia disalibkan bersama dua
orang penjahat, seorang di sebelah kiri dan seorang di sebelah kanan. Dari pukul
dua belas tengah hari hingga pukul tiga petang, ketika matahari berada di tempat

71. Matius 26:26-30; Markus 14:22-26; Lukas 22:14-20 
72. Matius 26:14; Markus 14:10 
73. Yohanes 18:1-11 
74. Yohanes 18:12-24 
75. Yohanes 18:28 – 19:16 
76. Lukas 22:53 
77. Yohanes 19:17-24 

yang paling tinggi, kegelapan meliputi negeri itu.78 Yesus yang tersalib berseru:
Ya Allah-Ku, ya Allah-Ku, mengapa Engkau meninggalkan Aku?79 Sesuatu yang luar
biasa berlaku di sana. Pada akhirnya Yesus meneriakkan kata-kata yang paling
penting yang pernah didengar: Sudah selesai!80 Perkataan Yunani tetelestai – Yesus
mungkin meneriakkannya dalam bahasa Aram – bermaksud: Tugas itu telah
dilaksanakan. Segala yang untuknya Dia datang telah dilakukan. Tebusan itu
telah diberikan. Dia mati sejurus selepas mengucapkan kata-kata itu. Dia
menyerahkan roh-Nya ke dalam tangan Bapa-Nya.81

Perwira Rom yang melaksanakan penyaliban itu, yang menyaksikan segala-
galanya dari dekat, sangat terharu. Dia berkata: Sesungguhnya orang ini Anak
Allah!82

Akhirnya selesailah apa yang sudah lama dikehendaki oleh ramai orang.
Manusia menyatakan apa yang ada di dalam hati mereka. Tidak mungkin lebih
buruk, lebih hodoh dan lebih kejam daripada itu. Kekerasan, kebencian dan
kuasa-kuasa kegelapan telah menang.

Tiada apa-apa yang dapat dituduhkan kepada Yesus. Dia yang tidak bersalah
mati seperti seorang penjahat. Dalam segala penderitaan itu Yesus tidak
melawan.83 Doa-Nya tiada tolok bandingnya: Ya Bapa, ampunilah mereka, kerana
mereka tidak tahu apa yang mereka lakukan.84 Bapa menempuh jalan penderitaan
itu bersama-Nya. Hal itu tidak menyelamatkan-Nya daripada maut. Bapa tidak
menyayangkan Anak-Nya sendiri.85

Yesus mati tidak lama kemudian, lebih awal daripada mereka yang disalibkan
bersama-Nya. Yusuf  dari Arimatea, seorang ahli Majlis Agama Yahudi,
meletakkan jenazah-Nya di dalam makamnya sendiri yang belum pernah
digunakan.86 Bagi semua yang telah berharap kepada-Nya, dunia mereka runtuh.
Harapan ialah yang terakhir mati. Sekarang harapan itu telah mati.

Wanita-wanitalah yang datang ke makam pada pagi hari Ahad untuk
meminyaki jenazah Yesus. Mereka kebingungan: Batu penutup makam yang

78. Lukas 23:44 
79. Matius 27:46 
80. Yohanes 19:30 
81. Lukas 23:46; Yohanes 19:30 
82. Markus 15:39 
83. Yesaya 53:7; 1 Petrus 2:23 
84. Lukas 23:34 
85. Yohanes 3:16; Roma 8:32 
86. Yesaya 53:9; Lukas 23:50-56 

beratnya bertan-tan terletak di sebelah makam. Di dalam makam yang terbuka
itu mereka tidak menemui tubuh Yesus. Makam itu kosong. Jenazah-Nya tidak
ada lagi di situ. Sebaliknya ada malaikat yang berkata:

Dia tidak ada di sini. Dia telah dibangkitkan, seperti yang telah dikatakan-Nya!87

Lain daripada yang dijangkakan

Hanya perlahan-lahan murid-murid menyedari bahawa Guru mereka telah
bangkit. Sehingga Yesus menampakkan diri kepada mereka dan mereka melihat
dan menyentuh-Nya. Memang Dia. Yang sama, namun entah bagaimana
berbeza. Telah bangkit. Satu tubuh yang baru. Namun: bekas paku di tangan
dan kaki-Nya, luka di lambung-Nya jelas kelihatan. Dia makan bersama mereka,
tetapi Dia masuk melalui pintu yang berkunci. Sekejap Dia di sini, sekejap di
sana.88 Dia menampakkan diri kepada banyak murid. Juga kepada saudara-Nya,
Yakobus.89 Sebagai Dia yang telah dibangkitkan dalam satu kewujudan yang
baru, Dia berbeza, tetapi pada masa yang sama tetap Yesus mereka.

Mereka mula faham bahawa Dia telah memberitahu mereka segala-galanya
terlebih dahulu. Selama 40 hari mereka bersama-sama dengan Yesus yang telah
bangkit. Dia menjawab banyak soalan. Menghilangkan keraguan mereka.
Memberi mereka arah yang baru. Untuk tugas mereka yang baru. Dia mengajar
mereka tentang Kerajaan itu.90 Tentang kematian-Nya. Mengapa Dia harus mati.
Dia sudah pun mengatakannya, tetapi sekarang hal itu menjadi semakin jelas. Itu
bukan tragedi yang sia-sia. Itulah rancangan induk Allah, yang pusatnya ialah
kematian dan kebangkitan Yesus. Pusat gempa bumi rohani yang
menggoncangkan dunia. Paksi dan titik tumpu zaman yang baru. Satu
pertukaran barisan hadapan dan peralihan kuasa di alam semesta.

Anda mungkin bertanya mengapa sebuah salib harus mempunyai makna
kosmik seperti ini. Salib melambangkan apa sahaja, kecuali hal itu. Kematian di
kayu salib bertujuan untuk menghilangkan kemanusiaan seseorang,
menghinanya sehabis-habisnya dan memadamkannya daripada ingatan.

87. Lukas 24:1-12; Yohanes 20:1-10 
88. Lukas 24:13-49; Yohanes 20:11-31; 21:1-14 
89. 1 Korintus 15:5-7 
90. Kisah Rasul-rasul 1:3 

Salib dari sudut pandangan Allah

Kita melihat salib itu dari jauh. Satu peristiwa yang berlaku lama dahulu. Dalam
dunia dan budaya yang dalam banyak hal kelihatan asing bagi kita. Tetapi jika
kita memahami salib itu dengan betul, kita mendapati dalam salib yang jauh itu
bahawa Allah dekat dengan kita.

Murid-murid mula faham bahawa kematian Mesias bukan satu kemalangan.
Itulah harga penebusan kita. Mereka menyedari dan memberitakan bahawa
memang demikianlah yang harus terjadi.91 Hal itu perlu. Kerana untuk kita
Kristus mati.92 Mereka tidak cuba mereka-reka makna bagi sesuatu yang tidak dapat
difahami itu selepas peristiwa itu berlaku. Untuk menenangkan diri mereka sendiri
dan orang lain. Kerana mereka telah memahaminya melalui apa yang dikatakan
oleh Yesus sebelum dan selepas kematian-Nya. Allah telah membangkitkan dan
meninggikan Yesus. Masa depan dunia kini bergantung kepada-Nya. Dalam peristiwa
salib, dalam pengorbanan diri-Nya, mereka melihat perdamaian Allah dengan dunia.93

Bahawa Yesus sebagai korban telah menanggung dosa dunia dan menghapuskannya.94

Kerana Yesus menyerahkan diri-Nya tanpa melawan, menjadi jelaslah betapa
besarnya kasih Allah. Dalam diri Yesus yang cacat rupanya dan terseksa di kayu
salib, tangan Allah dihulurkan untuk berdamai.

Dikorbankan untuk kita

Israel mempunyai upacara korban binatang. Banyak bangsa lain juga.
Sebahagiannya masih ada sehingga hari ini. Perjanjian Baru menggambarkan
kematian Yesus sebagai satu korban, seolah-olah sebagai penggenapan semua
korban binatang yang telah dipersembahkan oleh Israel.95 Itu satu metafora, satu
bantuan bagi kita supaya kita memahami apa yang telah dilaksanakan oleh Yesus.
Gagasan tentang korban juga dikenal di luar upacara keagamaan. Iaitu apabila
seseorang menyerahkan dirinya bagi orang lain untuk menyelamatkan mereka.

Korban binatang disembelih dengan tenang di mazbah. Tetapi Yesus
dibunuh oleh manusia. Dia tidak mati begitu sahaja atau dengan cepat. Dia
dibunuh dengan kekerasan. Pencurahan darah dan kematian termasuk dalam

91. Kisah Rasul-rasul 2:22-24; 3:18, 24; 8:35; 9:22; 13:32, 38; 18:28; 26:23 
92. 1 Korintus 15:3; Galatia 1:4; 3:13; 1 Tesalonika 5:10; Titus 2:14; 1 Petrus 2:24; 1 Yohanes 3:16; Wahyu 1:5 
93. 2 Korintus 5:19-21 
94. Yohanes 1:29, 36 
95. Efesus 5:2; Ibrani 7:27; 9:14, 26; 10:12, 14 

hakikat korban, tetapi bukan penderitaan atau kekejaman. Kematian Yesus ialah
peristiwa yang sengaja dibuat ganas dan keji. Hukuman mati di kayu salib
bertujuan untuk menakutkan orang. Sama ada manusia menyedarinya ataupun
tidak, kekerasan mereka terhadap Yesus ialah kekerasan terhadap Allah.

Reaksi Allah sendiri terhadap kekerasan dunia ialah bahawa kuasa-kuasa
kejahatan dijadikan tidak berdaya. Dengan cara kekerasan itu ditanggung dan
diserap. Itulah sebabnya sangat penting bahawa Yesus tidak membela diri-Nya
ketika Dia diserang. Pengampunan bermakna menanggung kesakitan batin,
menyerapnya. Dan menolak supaya kepahitan, dendam, kebencian dan balas
dendam tidak timbul. Allah datang ke dalam dunia sebagai korban yang tidak
bersalah. Pada akhirnya kematian korban itu harus unik. Bukan sekadar korban
binatang secara ritual. Pada akhirnya korban-korban dalam Perjanjian Lama
memang hanyalah gambaran awal bagi korban yang sejati.

Yesus mati kerana dosa-dosa kita, tetapi terutamanya untuk dosa-dosa kita.96

Dialah Anak Domba korban Allah, yang menghapuskan dosa dunia.97 Sebagai
korban, Dialah satu-satunya jalan supaya kita disucikan daripada dosa-dosa kita,
daripada kenajisan kita. Supaya kita dapat datang ke hadirat Allah yang kudus.

Dengan meletakkan atau menekankan tangan ke atas korban, orang yang
mempersembahkan korban menyatukan dirinya dengan korban itu. Sesuatu
berpindah kepada korban itu. Kecemaran, kenajisan berpindah kepada korban
itu dan dengan demikian dibinasakan. Korban itu menjadi sejenis pengganti.
Satu korban, lebih tepat lagi darah korban itu, dapat mendamaikan dosa.
Pendamaian bermakna dosa-dosa kita dihapuskan. Dan juga segala kerosakan
yang telah diakibatkannya dibatalkan. Dosa ditutupi, kuasanya dipatahkan. Apa
yang telah hancur menjadi utuh semula.

Yesus telah menggenapi gambaran yang dibayangkan oleh semua korban binatang. Dan
pada masa yang sama menamatkannya.98 Menjadikannya tidak diperlukan lagi.
Sekarang seorang manusia yang tidak berdosa mati untuk dosa-dosa kita. Yang
sempurna mati untuk orang berdosa. Dosa-dosa kita, pelanggaran dan
kesalahan kita, kesalahan kita yang tidak terhitung banyaknya terhadap Allah dan
manusia, ketidaktaatan kita – semua itu ditanggung-Nya. Seolah-olah Dia sendiri
yang telah melakukannya. Dan Dia menghapuskannya untuk selama-

96. 1 Korintus 15:3 
97. Yohanes 1:29, 36; 1 Petrus 1:18-21 
98. Ibrani 7:27; 9:26, 28; 10:10, 14 

lamanya.99 Ke dalam kematian-Nya. Di kayu salib Dia menanggung beban dosa
dan dosa-dosa kita. Di sana, di kayu salib, Allah menghukum, bahkan
menghakimi dosa dalam diri Anak-Nya.100 Maka kematian-Nya tidak seperti
kematian orang lain yang disalibkan. Di sini seorang mati dengan kematian orang
berdosa, walaupun Dia bukan orang berdosa. Sebagai korban yang dibebani dengan dosa
dan kejahatan kita. Dijadikan satu dengan dosa seluruh dunia ialah satu peristiwa yang
tidak tertanggung. Menanggung di dalam diri-Nya hukuman atas dosa bagi orang lain
tidak dapat dibandingkan dengan kesakitan atau pengalaman apa pun di dunia.101 Itu
satu peristiwa yang hanya berlaku sekali. Dalam suasana penyaliban yang
traumatik dan paling memusuhi manusia. Itulah harganya. Di salib ini, di antara
dua salib yang lain, berlakulah penderitaan yang terbesar sepanjang zaman.

Penderitaan ini ialah jaminan bahawa masa depan berada di tangan Anak
Manusia. Kedalaman penderitaan yang ditanggung oleh Allah sendiri tetap
merupakan satu rahsia. Allah sendiri menyediakan satu-satunya penyelesaian
yang mungkin: korban Anak-Nya yang unik. Korban itu menggenapi apa yang
tidak pernah dapat kita batalkan atau laksanakan.

Penyerahan diri Yesus sebagai korban untuk kita dan untuk Allah ialah bukti
dan asas, titik permulaan kasih, kemurahan hati dan perkenan yang tidak
terbatas terhadap kita.

Kristus yang telah mati, yang tinggal mati, tidak menolong kita.102 Masih
tinggal satu soalan yang menentukan segala-galanya: Adakah Allah benar-benar
menerima korban Anak-Nya?

Ya! Dia telah membangkitkan-Nya. Kebangkitan Yesus lebih daripada satu
mukjizat. Lebih daripada satu tanda seru. Kebangkitan itu mengisytiharkan
bahawa Allah menerima korban yang unik ini dengan sukacita dan kini dapat
mengisytiharkan orang berdosa sebagai orang benar.103 Hal itu bermakna Dia
menunjukkan kasih kurnia dan mengampuni tanpa syarat. Dan menjadikan
orang berdosa orang benar.104 Seolah-olah mereka tidak pernah berdosa.

99. Ibrani 8:12; 10:17; Mikha 7:19 
100. Roma 8:3 
101. Roma 8:3; 2 Korintus 5:21 
102. 1 Korintus 15:17 
103. Roma 4:24-25; 1 Korintus 15:3 
104. Roma 3:21-26; 5:1, 9 

Adakah Allah memerlukan korban?

Kita boleh merenungkan salib Kristus tanpa henti. Pernahkah anda juga
bertanya: Adakah Allah memerlukan korban? Atau, bagaimanakah mungkin
Allah yang penuh kasih menuntut korban untuk meredakan kemurkaan-Nya?

Pertama sekali, kita harus jelas bahawa kitalah yang memerlukan korban. Bukan
Allah. Kitalah yang mempunyai masalah. Bukan Allah. Kita telah berdosa dan
sepatutnya mempersembahkan korban sebagai pendamaian, sebagai ganti rugi.
Kerana pendamaian ialah sesuatu yang menjadi tanggungjawab orang yang
melanggar. Tetapi satu-satunya yang dapat memulihkan keadaan ialah Allah sendiri. Dia
membayar harganya. Untuk memulihkan hubungan dengan Allah. Dengan cara Dia
bersedia dan rela mengampuni. Itulah yang dilakukan Allah dalam Yesus.

Saya juga pernah bertanya sama ada hal itu tidak mungkin berlaku tanpa
korban berdarah. Terutama tanpa kematian Yesus yang mengerikan di kayu
salib. Di Taman Getsemani, sesaat sebelum Dia disalibkan, Yesus berdoa dan
memohon. Dengan rasa ngeri dan terpaku. Dia memohon kepada Bapa-Nya,
yang bagi-Nya segala sesuatu mungkin, agar Dia dihindarkan daripada salib.
Agar cawan penderitaan itu berlalu daripada-Nya. Tetapi Yesus melakukan
kehendak Bapa. Tanpa melawan Dia menempuh hukuman yang tidak adil dan
peristiwa salib.105

Kata-kata di taman itu menjawab soalan kita: Kehendak Allah untuk
menyelamatkan tidak mungkin digenapi tanpa salib dan kematian Yesus. Memang benar,
bagi Allah segala sesuatu mungkin – tetapi Dia mempunyai jalan-Nya sendiri
menuju keselamatan. Ini alam semesta-Nya dan dunia-Nya. Dialah yang
menentukan peraturan dan syarat-syarat kehidupan. Kita memerlukan seorang
pengganti. Kita memerlukan seorang Pembebas yang bangkit daripada kematian
dan membawa kita bersama-Nya ke dalam kehidupan. Kita memerlukan seorang
Pembebas yang mengalahkan kuasa maut – melalui kematian-Nya. Yang
menerobos masuk ke dalam kubu musuh, iaitu maut, dan memecahkan
belenggu dan pintu-pintunya.

Kasih Allah dan kasih Yesus lebih kuat daripada penderitaan. Apakah yang
begitu amat ditakuti oleh Yesus? Hukuman mati oleh orang Rom di kayu salib?
Sudah tentu. Tetapi juga dikenal pasti dengan dosa kita. Menanggung dosa kita.
Seolah-olah Dia sendiri pencetus dan pelakunya. Di situlah terletak hal yang

105. Matius 26:36-46; Markus 14:32; Lukas 22:39 

paling besar, yang tidak dapat kita bayangkan. Sesuatu yang pada hari itu tidak
difahami atau bahkan disangka oleh seorang pun yang hadir di Golgota. Di kayu
salib, kasih dan kekudusan Allah yang tidak terbatas, dosa dunia yang tidak terhitung
banyaknya, kebencian manusia dan kuasa-kuasa kegelapan bertembung. Yesus harus
menahan semua itu. Memikulnya dan menanggungnya. Dan membawanya bersama-Nya ke
dalam kematian-Nya.

Sekiranya kehendak Allah untuk menyelamatkan dapat digenapi tanpa salib,
pengakhiran di Golgota ini tidak akan terjadi! Salib sebagai titik perubahan
sejarah tetap merupakan satu paradoks. Tetapi bagi kita salib terbukti sebagai
kuasa dan hikmat Allah. Sekali lagi: Itulah jalan-Nya.

Salib bukan rekaan manusia. Salib Yesus Kristus ialah jawapan Allah kepada dunia
yang hancur. Orang Kristian, pengikut Yesus, tidak perlu meminta maaf  kerana salib. Salib
tetap satu skandal. Bagi mereka yang tidak percaya, salib tidak dapat dijadikan
dalam bentuk atau logik yang boleh diterima.

Soalan sama ada Allah memerlukan korban untuk diredakan atau untuk
memadamkan kemurkaan-Nya boleh dijawab begini: Kita semua berada di
bawah kemurkaan Allah.106 Kemurkaan Allah telah dinyatakan107 dan kemurkaan
itu akan kelihatan dalam penghakiman yang akan datang.108

Tetapi Allah lambat marah.109 Dia menahan kemurkaan-Nya. Dia
menanggung kejahatan itu ke atas diri-Nya dan tidak menjatuhkan hukuman.
Pengampunan berkaitan dengan memikul dan menanggung. Allah sendiri sering
menanggung kejahatan umat-Nya, Israel. Golgota ialah puncaknya. Di sana
Allah menanggung dosa umat-Nya dan tidak memberikan jawapan yang akan
kita manusia berikan, sekiranya kita mahakuasa. Tetapi Allah berdiam diri. Dia
tidak mengabulkan doa di Getsemani, tetapi doa Yesus di kayu salib: Ya Bapa,
ampunilah mereka, kerana mereka tidak tahu apa yang mereka lakukan.110

Di kayu salib Allah mengakhiri kemurkaan-Nya. Dia menahannya! Salib ialah tempat
kemurkaan Allah berakhir. Bukan tempat kemurkaan-Nya yang wajar itu menyala-nyala,
tetapi tempat kemurkaan itu padam. Buktinya ialah penyerahan diri-Nya tanpa melawan.
Sebagai Allah yang disalibkan.

106. Yohanes 3:36; Roma 3:5; Efesus 2:3 
107. Roma 1:18 
108. Roma 2:5, 8; 5:9; Kolose 3:6; 1 Tesalonika 1:10 
109. Keluaran 34:6; Bilangan 14:18 
110. Lukas 23:34 

Satu skandal. Tetapi bagi kita itulah peleburan teras, di mana kemurkaan dan
kekerasan lenyap. Kuasa dosa dan maut kehabisan darah.

Apabila sebuah reaktor nuklear meletup di Chernobyl pada tahun 1986, satu
bencana yang lebih besar lagi mengancam. Di bawah reaktor yang membara itu
terdapat sebuah kolam yang penuh air. Sekiranya leburan itu mengalir ke
dalamnya, satu letupan wap yang dahsyat akan melepaskan sinaran yang jauh
lebih banyak. Tiga orang lelaki menawarkan diri secara sukarela. Mereka turun
ke dalam ruang bawah tanah yang tercemar sinaran dan dibanjiri air. Di sana
mereka membuka injap-injap dengan tangan supaya air dapat mengalir keluar.
Mereka tidak menyangka akan kembali dalam keadaan hidup. Namun mereka
tetap pergi. Demi Ukraine, demi Eropah. Tindakan mereka mengelakkan
bencana itu. Ketiga-tiga mereka terselamat.

Demikianlah dengan cara yang tidak terbayangkan, Yesus telah dijadikan bagi
kita apa yang menyebabkan bencana itu: dosa.111

Kejahatan dikalahkan dengan kebaikan

Di dalam Kristus kejahatan menemui pengakhirannya, kerana Dia
menanggungnya ke atas diri-Nya. Dia menderita kejahatan manusia. Dia
disalibkan dalam kelemahan.112 Tetapi apa yang lemah daripada Allah lebih
kuat.113 Kasih-Nya tidak dapat dipadamkan oleh kejahatan. Dia mengalahkan
kejahatan dengan kebaikan. Melalui kasih terhadap musuh. Kasih itu lebih kuat
dan menang! Kejahatan telah mengamuk sepuas-puasnya, namun tetap kalah. Di
dalam Dia yang telah bangkit, tangan Allah tetap dihulurkan untuk berdamai.

Di dalam Kristus, dalam kasih-Nya yang mengorbankan diri, Allah
menanggung kekerasan kita ke atas diri-Nya. Untuk menebus kita daripada
tabiat kita yang rosak dan berdosa, dan daripada hati yang dikuasai oleh kuasa,
dendam dan pembalasan.

Di kayu salib Allah hadir untuk menyelamatkan dan mendamaikan.114 Di dalam Dia
yang disalibkan. Allah Tritunggal – Bapa, Anak dan Roh Kudus – telah
mengerjakan keselamatan yang kekal melalui salib.115 Melalui darah Yesus

111. 2 Korintus 5:21 
112. 2 Korintus 13:4 
113. 1 Korintus 1:25 
114. 2 Korintus 5:19 
115. Ibrani 9:14 

terjadilah pendamaian. Darah itu menutupi dosa-dosa kita.116 Di kayu salib dosa
sebagai kuasa telah dijatuhi hukuman mati,117 supaya kita dapat menjalani hidup
yang baru. Supaya bukan sahaja dosa-dosa kita diampuni, tetapi juga kuasa dosa
dipatahkan. Supaya dosa tidak lagi menguasai hidup kita.

Itulah berita baik tentang salib. Allah Tritunggal melakukan di kayu salib, di dalam
diri-Nya sendiri, segala yang perlu – untuk kita!

Hikmat dan kuasa Allah yang tidak terbatas

Kebesaran Allah kelihatan dalam kerendahan hati-Nya. Dalam kasih yang
melayani dan menyerahkan diri. Apabila Allah di dalam Kristus pergi ke kayu
salib, Dia tidak bertindak bertentangan dengan sifat-Nya. Dia bertindak
sebagaimana Dia. Sejak Golgota kasih-Nya mempunyai satu rupa: rupa salib.
Kasih yang mencari kebaikan dan menyerahkan diri. Jika salib ialah penyataan
kasih-Nya yang terbesar, maka Allah sentiasa begitu. Dan Dia akan sentiasa
begitu.

Di kayu salib Allah menunjukkan hikmat-Nya. Dan Dia kelihatan bodoh. Di
kayu salib Allah menunjukkan kuasa-Nya. Dan Dia menjadikan diri-Nya tidak

116. 1 Yohanes 2:2 
117. Roma 8:3 

berkuasa. Di kayu salib Allah menunjukkan keindahan-Nya. Dan Dia
membiarkan diri-Nya dicacatkan. Di kayu salib Allah menunjukkan kasih-Nya.
Dia menjadikan diri-Nya satu dengan akibat-akibat dosa kita. Seseorang tidak
mungkin berada lebih jauh daripada Allah. Justeru ke situlah Dia membongkok
merendahkan diri-Nya.

Salib ialah kuasa Allah.118 Ini menakjubkan. Apabila Allah menunjukkan
kuasa-Nya, kata Paulus, maka rupanya begini: Yesus meletakkan hak-hak
istimewa-Nya sebagai Allah.119 Dia menjadi manusia yang boleh dilukai. Dia
menanggung ke atas diri-Nya kesalahan dan aib orang-orang yang menyalibkan
Dia. Bukan begitu cara kita memikirkan kuasa. Ramai orang Kristian juga tidak
menganggap hal ini dengan serius.

Apabila kita memikirkan kuasa, kita memikirkan paksaan dan kekerasan.
Begitulah manusia membayangkan tuhan-tuhan mereka. Salib menunjukkan
sebaliknya. Kuasa Allah di kayu salib ialah usaha untuk memenangi hati kita.
Melalui sifat-Nya yang sama sekali berbeza. Melalui kasih yang menyerahkan
dirinya sendiri.

Dia disalibkan dalam kelemahan. Tetapi apa yang lemah daripada Allah lebih
kuat daripada kekuatan manusia.120 Bukan menurut hukum kuasa, tetapi
menurut hukum kasih! Kasih terhadap musuh.

118. 1 Korintus 1:18 
119. Filipi 2:6-8 
120. 1 Korintus 1:25; 2 Korintus 13:4 

Apa yang dihadiahkan oleh salib kepada kita

Salib menunjukkan apa yang mampu dilakukan oleh kita manusia. Dalam
pemberontakan kita terhadap Allah, dalam anarki hidup kita, sama ada secara
sedar ataupun tidak.121 Di mana Allah tidak mempunyai tempat. Atau hanya
memainkan peranan sampingan. Namun bahkan bagi mereka yang berdiri di hadapan-
Nya seperti musuh, Allah dari lubuk hati-Nya yang paling dalam bersedia pergi sejauh itu,
iaitu menyerahkan Anak-Nya kepada maut.122 Untuk mengubah permusuhan
menjadi perdamaian dan damai sejahtera.

Untuk membebaskan kita daripada maut dan dosa, satu-satunya Dia yang
tidak berdosa mati dan hidup kembali. Allah memindahkan kepada kita apa yang
telah dilakukan oleh Kristus. Kematian-Nya ialah kematian kita dan kebangkitan-Nya
ialah kebangkitan kita. Bersama-sama dengan Dia kita telah mati dan bangkit!123 Di
kayu salib Dia telah menjadikan diri-Nya satu dengan kita. Kita disatukan

121. 1 Yohanes 2:15-17; 3:4 
122. Roma 5:6-10 
123. Roma 6:1-14; Efesus 2:1-10; Kolose 2:11-14; 3:1-4 

dengan Kristus. Kematian-Nya ialah kematian kita. Pengakhiran hidup kita yang
lama, yang berdosa dan yang gagal. Dan kebangkitan-Nya ialah kebangkitan kita.
Dibangkitkan daripada kematian rohani124 kepada hidup yang baru dan kekal.
Satu permulaan yang baru hanya mungkin melalui salib, melalui Kristus.

Sekiranya Allah mahu menghapuskan dosa dan kejahatan dari dunia, Dia
terpaksa menghapuskan manusia dari dunia. Kerana dosa bukan satu bahagian
daripada diri kita yang boleh diasingkan dan dibuang melalui pembedahan. Kita
orang berdosa sepenuhnya. Tetapi Allah tidak menghendaki kematian orang
berdosa!125 Dalam kematian-Nya, hidup kita yang lama dan fasik telah mati.
Dikuburkan dalam kematian-Nya. Kita telah dibangkitkan kepada hidup yang
baru.

Salib, satu kebodohan

Di kayu salib pendapat orang berpecah. Bagi sesetengah orang, salib ialah
kebodohan. Seorang Penyelamat dunia yang mati dengan sengsara di kayu salib
tidak mungkin membawa Kerajaan Allah ataupun keselamatan. Tiada agama di
dunia yang memuliakan pengasasnya kerana dia meninggal dunia dengan cara
yang memalukan.

Tetapi bagi mereka yang percaya, salib ialah perkara yang paling besar: kuasa
dan hikmat Allah. Bagi mereka salib bermakna penyelamatan, perdamaian,
pengampunan, kebebasan.126 Hanya Allah yang dapat mengerjakan pengertian
tentang salib ini di dalam diri manusia.

Tanpa salib yang menyinggung perasaan itu, Injil bukan berita baik. Hanya dengan
salib, Injil ialah kuasa Allah untuk keselamatan. Untuk penyelamatan. Hanya Dia
yang disalibkan itu dijadikan Allah hikmat bagi kita, kebenaran, kekudusan dan
penebusan!127 Itulah hikmat Allah, iaitu mengerjakan keselamatan yang besar
melalui satu kematian, satu hukuman mati di hadapan umum:

Kemenangan dan pembebasan, satu peralihan kuasa128

Pendamaian129

124. Lukas 15:32 
125. Yehezkiel 18:23, 32 
126. 1 Korintus 1:18, 23-24 
127. 1 Korintus 1:30 
128. Kisah Rasul-rasul 26:18; Kolose 1:12-13; 2:15; Ibrani 2:14-15 
129. Roma 3:24-26; 8:3, 32-34; Galatia 3:13; Efesus 5:2; Ibrani 2:17; 1 Yohanes 2:2; 4:10 

Perdamaian130

Pengampunan131

hidup kekal132

Tebusan133

Penebusan134

Penyembuhan135

bukti kasih yang terbesar136

Teladan137

Kesatuan138

Bagi orang Kristian juga, kadang-kadang hikmat Allah terlalu tinggi. Yang
menentukan bukanlah apa yang mereka fahami dan percayai tentang salib. Yang
jauh lebih penting ialah mereka percaya kepada Allah yang menghadiahkan
penyelamatan kepada dunia melalui salib. Bukan pengetahuan yang menyelamatkan,
tetapi iman bahawa di sana ada seorang yang telah membereskan segala-galanya bagi kita.

Adakah anda percaya kepada Allah yang bertemu dengan kita di kayu salib?

Pulang ke rumah

Sesiapa yang percaya kepada Kristus yang disalibkan, akan diselamatkan.
Baginya segala-galanya berubah. Dia diterima ke dalam pelukan Bapa di syurga
sebagai anak lelaki yang hilang dan anak perempuan yang hilang. Dia menjadi
anak lelaki dan anak perempuan Allah.139 Di sebalik salib menanti kekayaan
berkat Bapa yang besar.140 Bersama-sama dengan Anak-Nya, Dia akan
menghadiahkan segala sesuatu kepada kita.141 Melalui salib Yesus membawa kita

130. Roma 5:10; 2 Korintus 5:18-20; Kolose 1:20-22 
131. Kisah Rasul-rasul 2:38; Efesus 1:7; Ibrani 10:18 
132. Yohanes 3:14-16; 6:51-56 
133. Matius 20:28; Markus 10:45; Kisah Rasul-rasul 20:28; 1 Korintus 6:20; 1 Timotius 2:5-6 
134. Efesus 1:7; 5:25; Titus 2:14; Ibrani 9:12; 1 Petrus 1:18-19; Wahyu 1:5-6; 5:9 
135. Yesaya 53:5; 61:1; Lukas 4:18-19, 23 
136. Yohanes 3:14-16; 10:11; 15:13; Galatia 2:20; 1 Yohanes 3:16; 4:10 
137. Efesus 5:2; Filipi 2:5-11; 3:10-11; 1 Petrus 2:21-24; 1 Yohanes 3:16 
138. Yohanes 11:52; 12:24; Efesus 2:16 
139. Roma 8:14, 19, 29; Galatia 4:6 
140. 2 Korintus 8:9 
141. Roma 8:32 



Injil kasih kurnia Allah

40

kembali kepada Allah.142 Kembali ke hati-Nya sebagai Bapa.143 Kembali ke
dalam persekutuan dengan-Nya.144

Dengan sukarela Dia mengambil tempat kita. Dengan segala akibatnya.
Kerana upah, akibat perbuatan dosa kita, ialah maut.145 Demikianlah Dia yang
benar mati bagi orang yang tidak benar. Sebagai pengganti kita.

Sudahkah anda pulang ke rumah? Adakah anda masih ragu-ragu? Bapa
menanti-nantikan anda setiap hari. Dia sedang menunggu anda!

Injil kasih kurnia Allah

Adakah anda masih sanggup membaca begitu kerap bahawa kita semua orang
berdosa? Bukankah wajar jika seseorang berasa marah? Percayalah kepada saya:
Tujuannya bukan untuk memburuk-burukkan kita. Diagnosis ini dibuat oleh
Alkitab. Alkitab mengatakan kebenaran. Dan kebenaran itulah yang memerdekakan
kita.

Menyedari dan mengakui bahawa kita orang berdosa bermakna: Kita telah
merosakkan segala-galanya sama sekali. Hal itu tidak dapat dibaiki. Tiada jalan
keluar. Keadaan kita sangat genting. Kita tidak akan terlepas daripada maut. Jika
salib di Golgota dan kematian Yesus yang mengerikan itu perlu untuk
membebaskan kita daripada keadaan kita, maka kita dapat membayangkan
sedikit betapa parahnya keadaan kita. Saya meyakinkan anda, hal itu baru akan
anda fahami apabila anda telah mengenal Penyelamat itu. Apabila anda sudah
berada di pihak yang selamat.

Mungkin anda mengenal kisah penunggang kuda yang menunggang kudanya
melintasi Tasik Konstanz (Bodensee) yang telah membeku. Tanpa
disedarinya.146 Setibanya di tepi tasik di seberang, orang memberitahunya dari
mana dia datang. Dengan rasa ngeri dia rebah. Dia menyedari bahaya maut di
atas tasik yang membeku itu. Itulah tepat sekali keadaan seseorang apabila
syurga terbuka baginya dan kasih kurnia Allah bersinar ke dalam hatinya.
Apabila dia mendengar kata-kata: Diselamatkan oleh kasih kurnia!147 Dia menoleh
ke belakang dan bertanya kepada dirinya sendiri: Di manakah aku tadi? Di atas

142. Ibrani 10:19-22; 1 Petrus 3:18 
143. Lukas 15:11-24; Efesus 2:13, 18 
144. 1 Yohanes 1:3-4, 7 
145. Roma 6:23 
146. Berdasarkan balada “Der Reiter und der Bodensee” karya Gustav Schwab (1826). 
147. Efesus 2:1-10 

jurang! Dalam bahaya maut. Itulah perkara yang paling bodoh yang dapat aku
lakukan. Aku telah ditentukan untuk binasa, dan sekarang aku selamat. Anda
akan bertanya: Adakah kita benar-benar hidup dalam bahaya yang begitu besar?
Ya, kita hidup di ambang maut, ditentukan untuk binasa.

Ada penyelamatan: Pandanglah Penebus kita! Di kayu salib itu! Dibebani
dengan dosa-dosa anda. Hidup kita yang sesat dan yang telah dipersia-siakan
dipakukan pada kayu salib di dalam Kristus. Supaya kita terlepas daripadanya.
Sesiapa yang tidak tergoncang setelah mendengar berita ini belum memahami
firman Allah. Bukan orang yang sesat, tetapi orang yang telah diselamatkan yang
dapat memahami bahawa dia orang berdosa. Kesedaran bahawa kita orang berdosa
berubah menjadi sukacita keselamatan, apabila kasih kurnia Allah tanpa diduga
menembusi hati seseorang.

Kebenaran tentang diri kita sendiri dan kasih kurnia Allah memerdekakan
kita!148 Mungkin anda mengenal lagu ini dan menyukai melodinya. Tetapi
perhatikanlah baik-baik liriknya, yang meringkaskan tema kita dengan tepat:

Amazing Grace how sweet the sound! That saved a wretch like me! I once was lost, but
now am found; Was blind but now I see.

Kasih kurnia yang menakjubkan, betapa merdu bunyinya, yang telah menyelamatkan
orang celaka seperti aku! Dahulu aku sesat, tetapi kini aku telah ditemukan, dahulu buta,
tetapi kini aku melihat.

Itulah rangkap pertama lagu tersebut. Lagu itu dikarang oleh seorang bekas
pedagang hamba (John Newton, 1779), yang telah menemui Kristus sebagai
Penebusnya. Atau lebih tepat lagi, yang telah ditemukan oleh Kristus.

Kasih kurnia dari awal hingga akhir

Yesus mengucapkan kata-kata yang penuh kasih kurnia.149 Bukan kata-kata yang
menghukum dan membinasakan. Tetapi kata-kata yang membangkitkan
semangat, memberi keberanian, menghadiahkan pengampunan. Maka Injil tidak
mungkin sesuatu yang lain selain berita baik tentang kasih kurnia.150 Kasih kurnia
ialah Yang Kekal merendahkan diri-Nya dan berpaling kepada kita manusia, walaupun
kita telah membelakangi-Nya. Kasih kurnia yang tidak dapat dipaksa, tetapi yang
dihadiahkan dengan bebas dan dengan rela hati.

Kasih kurnia telah menyelamatkan kita. Kita tidak dapat menawarkan apa-
apa kepada Allah. Kerana kita tidak mampu membuat ganti rugi apa pun. Kita
hanya dapat menyedari dan menerima siapa kita. Dan siapa Allah. Mengakui
keadilan Allah bermakna mengakui bahawa kita tidak benar.

Allah ialah Hakim yang adil.151 Dalam sistem undang-undang kita pada hari
ini, hakim menghukum pelanggaran undang-undang dan menjatuhkan hukuman
dan sekatan berdasarkan undang-undang. Tetapi kesalahan jenayah itu tidak
ditujukan secara langsung terhadap hakim. Lain halnya dengan Allah: Terhadap

148. Yohanes 8:32 
149. Lukas 4:22 
150. Kisah Rasul-rasul 20:24 
151. Kisah Rasul-rasul 10:42; 17:31; Roma 2:3, 16; 3:6; 14:10; 2 Timotius 4:1; Ibrani 10:30; 1 Petrus 1:17; 4:5;
Wahyu 11:18; 20:12 

Dia, Pencipta kita – yang juga Hakim kita – kita telah bersalah.152 Apakah yang
dapat kita harapkan?153

Tetapi Hakim itulah yang telah melakukan segala-galanya untuk
menghindarkan hukuman.154 Dalam kasih-Nya dan keadilan-Nya yang
menyelamatkan, Dia telah bertemu dengan kita dalam Yesus. Dalam hidup-Nya dan dalam
kematian-Nya. Korban-Nya di kayu salib, darah Yesus, menutupi dosa kita untuk
selama-lamanya.155 Hal ini berlaku bagi semua orang yang menuntut Injil bagi
diri mereka dan percaya156 akan apa yang telah dilakukan oleh Allah bagi
mereka.157

Itulah kasih kurnia Allah.158 Apabila hukuman yang adil dihindarkan daripada
kita. Kerana seorang yang lain mengambil tempat kita. Dia menanggung dosa-
dosa kita dan keberadaan kita yang berdosa ke dalam kematian-Nya.159

Kasih kurnia juga bermakna menerima sesuatu sebagai hadiah yang tidak
layak kita terima. Kasih kurnia yang menghadiahkan kepada kita jauh, jauh lebih
banyak lagi tanpa kita layak menerimanya.160 Itulah Allah161 yang diberitakan
dalam Injil kasih kurnia.162

Injil kasih kurnia berbeza daripada semua agama. Juga daripada agama
Kristian. Kasih kurnia ialah pengakhiran semua agama. Iaitu di mana seseorang
diwajibkan berbuat baik. Diwajibkan menunjukkan pencapaian supaya diberi
ganjaran berupa keselamatan atau hidup kekal. Di dalam Yesus, pencapaian ini
telah dipenuhi bagi kita. Di dalam Yesus segala-galanya dihadiahkan kepada kita.
Kita sendiri tidak mampu melakukannya. Kasih kurnia itu percuma, ia bebas dan
tidak dapat diperoleh dengan usaha. Bagi sesetengah orang, kesombongan mereka
sendiri, yang sering tidak disedari, menjadi penghalang. Sukar untuk menerima
hadiah kasih kurnia yang besar ini dengan iman. Kita telah diresapi oleh prinsip
pencapaian. Satu terobosan, satu pembebasan berlaku apabila seseorang
menerima kasih kurnia dan tidak lagi bergantung pada dirinya sendiri dan pada

152. Roma 3:23 
153. Lukas 18:13 
154. Yohanes 3:17 
155. 1 Yohanes 1:7; Wahyu 1:5-6; 5:9-10; Ibrani 9:12-15 
156. Roma 1:16 
157. Roma 5:8-10 
158. Yohanes 1:14-17; Roma 5:9, 15; 2 Korintus 8:9; Efesus 1:7; 2:5, 13; Titus 2:11 
159. 1 Tesalonika 5:10; Titus 2:14; 1 Yohanes 2:2; 3:16; 4:10; 1 Petrus 2:24; 3:18 
160. Lukas 15:22; Efesus 2:7 
161. 1 Petrus 5:10 
162. Mikha 7:18 

pencapaiannya. Dan tidak lagi bersandar di hadapan Allah dan manusia pada
kebaikan yang telah dilakukannya.

Injil tidak ada tandingannya. Injil menggemparkan. Bertentangan dengan semua
agama dan semua tawaran keselamatan. Injil mengisytiharkan: Semua orang berdosa.
Seorang yang disalibkan ialah penyelamatan kita. Penebusan hanya ada sebagai
hadiah kasih kurnia yang tidak layak kita terima. Percuma. Itulah hikmat Allah.

Seseorang bukan sahaja menerima kasih kurnia pada saat dia memintanya daripada Allah
buat pertama kali. Sejak itu kasih kurnia mengikutinya setiap jam dalam hidupnya. Kasih
kurnia ialah tanda khas agama Kristian. Tanpanya tiada apa-apa yang dapat berjalan.
Kasih kurnia memenuhi dan melingkungi hidup mengikut Yesus dari segala arah. Kasih
kurnia mendukung kita. Bukan tuntutan sesuatu hukum atau seorang mandur hamba.
Kasih kurnia tidak menuntut, ia memberikan dirinya. Hidup mengikut Yesus berjalan atas
dasar kasih kurnia. Sebagai orang yang telah diberi hadiah dan yang sentiasa menerima.
Kasih kurnia melingkungi hari pertama dan hari terakhir hidup mengikut Yesus. Tanpanya
kesetiaan dan hidup mengikut Yesus tidak terbayangkan.

Allah ialah kasih

Tentang siapakah dapat dikatakan bahawa seluruh keberadaannya ialah kasih?
Kasih yang radikal, tidak mementingkan diri dan rela berkorban. Pernahkah
anda bertemu dengan orang seperti itu? Saya belum, walaupun saya mengenal
sesama manusia yang baik dan patut dicontohi.

Tentang Allah hal itu dikatakan. Di dalam Yesus kita mempunyai bukti bahawa
kasih yang transenden, yang mengatasi dunia ini dan yang kekal ini benar-benar wujud.
Dan bahawa kasih itu telah dinyatakan di dunia kita. Adakah kita layak mengenal Allah
yang seperti itu?

Baru tadi kita membicarakan kasih kurnia Allah. Dia penuh kasih kurnia.
Satu sifat Allah yang bermakna penyelamatan kita! Tetapi mengapa Dia penuh
kasih kurnia? Kerana Dia ialah kasih itu sendiri.163 Sumber kasih kurnia ialah
kasih-Nya, yang mengalir kepada kita seperti sungai, dan baru berhenti apabila
mencapai titik yang paling dalam.

Dia sentiasa kasih. Kasih memerlukan pihak lain supaya dapat mengasihi.
Bapa telah mengasihi Anak164 sebelum alam semesta wujud. Dalam kasih yang
kekal dan saling berpaling antara satu sama lain, Bapa, Anak dan Roh telah
wujud – Allah Tritunggal. Tanpa permulaan. Dia tidak kesepian atau
bersendirian. Dia lebih daripada dan lebih besar daripada apa yang dapat kita
fikirkan. Demikian juga kasih-Nya.

Jika kita bertolak daripada anggapan bahawa kedalaman kasih seseorang
boleh diukur dengan apa yang sanggup dikorbankannya bagi orang yang
dikasihinya, maka kasih yang dinyatakan dalam kisah Injil tiada tolok
bandingnya. Inilah kisah tentang Allah yang, kerana kasih yang tidak terselami, bersedia
pergi sehingga ke hujung yang paling jauh. Untuk menyelamatkan dan memulihkan
manusia yang telah menjadikan diri mereka sendiri musuh Allah.

Kerana kasih-Nya kepada kita, Allah yang kudus pergi sehingga ke hujung
yang paling jauh. Anak menanggung dosa kita.165 Dia mengalami keadaan
ditinggalkan oleh Allah, yang terkandung dalam dosa. Oleh sebab itu Yesus
berseru di kayu salib: Ya Allah-Ku, ya Allah-Ku, mengapa Engkau meninggalkan
Aku?166 Allah tidak dapat pergi lebih jauh daripada itu. Dia tidak dapat memberi

163. 1 Yohanes 4:7-11 
164. Yohanes 17:24 
165. 2 Korintus 5:21 
166. Markus 15:34 

lebih daripada apa yang telah diberikan-Nya di Golgota. Oleh sebab itu salib ialah
penyataan Allah yang terbesar. Tiada kisah yang menceritakan tentang seorang
kekasih yang memberi lebih daripada itu. Dan itu pula bagi manusia yang tidak
layak menerimanya.167

Bagaimanakah kita dapat memahami atau menerangkan kasih ini? Masyarakat
kita sering menggunakan perkataan ini. Bahkan secara berlebih-lebihan. Tetapi
apakah sebenarnya yang dimaksudkannya? Kasih yang menerima setiap orang
seadanya. Tanpa syarat. Kasih yang tidak menghakimi dan tidak menghukum.
Yang bertoleransi terhadap segala sesuatu, yang mencari keharmonian. Yang
tidak mempunyai apa-apa harapan. Yang romantik dan sentimental.

Adakah gambaran ini sama dengan pengertian kasih dalam Alkitab?
Marilah kita bayangkan bahawa memang begitu. Allah akan bertoleransi

terhadap segala yang dilakukan oleh manusia. Dia tidak akan mengkritik dan
menghakimi. Di manakah hal itu akan berakhir, dan sejauh manakah kasih
seperti itu benar-benar penuh kasih?

Jika seseorang percaya bahawa kasih Allah menerima kita seadanya, maka dia
lupa bahawa kita orang berdosa. Dia lupa bahawa pada hari ini kita tidak hidup
seperti yang dikehendaki Allah dan seperti yang terbaik bagi kita. Bayangkanlah
diri anda dalam peranan ibu bapa. Mungkin anda seorang ibu atau bapa.
Bayangkanlah anak anda yang telah dewasa. Dia melakukan perkara-perkara
yang tidak baik. Perkara-perkara yang merugikan dirinya sendiri dan orang lain.
Tambahan pula dia telah memutuskan hubungan dengan anda. Dia membenci
anda dan membuat tuduhan yang tidak berasas terhadap anda.

Dia tetap anak anda. Anda tidak berhenti mengasihinya. Tetapi anda menolak
kejahatan dalam hidupnya. Anda marah dan sedih kerana keadaannya seperti itu.
Anda tidak akan sekali-kali merestui perkara yang buruk. Bahkan dalam
pengalaman kita sebagai manusia, kasih dan penolakan ialah sesuatu yang entah
bagaimana saling berkaitan. Kasihlah yang menolak dan menghukum kejahatan.

Bolehkah kita berkata bahawa Allah mesti menerima kita seadanya supaya kita tetap
seadanya? Patutkah Allah benar-benar menerima gaya hidup kita, walaupun orang lain
menderita atau dirugikan kerananya?

Sebagai manusia yang terbatas dan dalam banyak hal tidak bebas, kita
merindukan dunia di mana damai sejahtera dan keadilan ialah perkara biasa.
Pada pendapat kita, betapa lagi Dia yang telah menciptakan bumi dan manusia

167. Roma 5:8 

merindukannya? Sekiranya Allah tidak murka terhadap kebencian, ketidakadilan,
kekerasan dan kesengsaraan yang ditimpakan oleh dosa ke atas manusia yang diciptakan
menurut gambar-Nya, maka Dia bukanlah Allah yang mengasihi. Dia hanya seorang
penonton yang tidak peduli. Sekiranya Allah tidak menghukum dan menghakimi
dosa, kejahatan manusia, maka Dia membiarkannya, memaafkannya dan
merestuinya. Tindak balas-Nya terhadap kuasa dosa yang membinasakan akan sentiasa
berupa kemurkaan dan penghakiman.

Kasih Allah ialah kasih yang kudus. Kasih itu lain daripada apa yang sering kita
fahami tentang kasih. Kasih itu ilahi, tidak terbatas, tanpa syarat. Kasih itu
murni. Bukan kasih yang pasif, romantik dan sentimental, tetapi kasih seorang
Penyelamat yang berkemahuan kuat.

Kasih Allah tidak mengecualikan kemurkaan dan penghakiman-Nya. Syukur kepada
Allah. Kita tidak mendapat seorang tuhan yang manis, yang menerima kita
seadanya kerana Dia harus berpuas hati dengannya. Allah dalam Alkitab mahu
mengubah kita, mengasihi kita sehingga kita keluar daripada keadaan kita,
menarik kita kepada-Nya. Dia mengasihi orang berdosa sebelum orang itu berubah. Dia
mengasihinya di tengah-tengah dosanya.168 Tetapi Dia mahu mengubahnya,
menguduskannya, menjadikannya serupa dengan Yesus.

Dunia yang tidak kelihatan – kuasa-kuasa kegelapan

Marilah kita kembali sekali lagi kepada penyaliban. Kuasa-kuasa jahat yang tidak
kelihatan juga memainkan peranan yang besar dalam peristiwa itu. Yesus telah

168. Yohanes 3:16; Roma 5:8; 2 Korintus 5:14; Efesus 2:4-5; Titus 3:4-5; 1 Yohanes 4:7-10 

bertemu dengan mereka semasa hidup-Nya. Sebagai Pembebas yang kuat!169

Roh-roh jahat, iaitu roh-roh najis, diusir-Nya dan dihalau-Nya lari. Dengan itu
Dia mengisytiharkan bahawa kuasa mereka sedang berakhir. Injil berkaitan
secara konkrit dengan kuasa-kuasa ini. Lebih daripada yang disangka oleh ramai
orang.

Siapakah kuasa-kuasa ini dan mengapa mereka menghendaki kematian Yesus?
Sebelum menciptakan bumi dan manusia, Allah telah menciptakan malaikat.170

Kadang-kadang mereka disebut anak-anak Allah.171 Itulah keluarga-Nya di syurga.
Pelbagai malaikat dalam pelbagai hierarki, dengan tugas yang berbeza-beza. Allah
menciptakan mereka bagi diri-Nya sendiri, untuk memerintah alam semesta bersama-sama
dengan mereka. Mereka ialah hamba-hamba-Nya.172

Seperti kita manusia, mereka juga mempunyai kebebasan untuk setia kepada
Pencipta mereka. Sebahagian daripada malaikat itu membuat pilihan yang lain.
Satu kewujudan tanpa Allah.173 Pemimpin mereka ialah Iblis, si Syaitan.174

Apabila revolusi ini berlaku di dunia yang tidak kelihatan, Allah tidak
membinasakan mereka. Sejak itu, malaikat-malaikat dan anak-anak Allah ini, di
bawah pimpinan Syaitan, bekerja menentang segala yang dilakukan oleh Allah.175

Berhadapan dengan mereka berdirilah malaikat-malaikat yang tetap setia.176

Kuasa-kuasa itu dan manusia

Selepas manusia diciptakan, si penggoda dan pembunuh manusia177 serta-merta
muncul.178 Syaitan, ular tua itu,179 menggoda manusia pertama supaya tidak lagi
mempercayai Allah dan supaya meragui kebaikan-Nya.

Syaitan iri hati terhadap manusia yang diciptakan menurut gambar Allah. Dia
hanya mahu membinasakan. Menghalang Allah daripada mempunyai sebuah

169. Markus 3:27 
170. Ayub 38:4-7; Mazmur 148:2, 5; Kolose 1:16 
171. Ayub 1:6; 38:7; Mazmur 82 
172. Mazmur 104:4; Daniel 6:22; Matius 1:20, 24; 16:27; Lukas 2:13; Kisah Rasul-rasul 8:26; 10:7; 12:8; Ibrani
1:7; 13:2 
173. 2 Petrus 2:4; Yudas 6 
174. Matius 25:41; Efesus 2:2; 1 Yohanes 3:8; Wahyu 12:7-9 
175. Roma 8:38; 2 Korintus 11:14; 12:7; Efesus 6:10-17; Wahyu 12:13; Wahyu 13 
176. 1 Timotius 5:21; Wahyu 5:11; 7:11; 12:7 
177. Yohanes 8:44; 1 Yohanes 3:8, 12 
178. Kejadian 3:1-7; 2 Korintus 11:3-4 
179. Wahyu 12:9 

keluarga manusia di bumi. Dia mahu manusia menjadi miliknya. Bukan sebagai
bapa yang baik, tetapi sebagai pemilik hamba dan seorang yang zalim.
Rompakan ini berjaya dilakukannya. Sejak peristiwa di taman firdaus, manusia
tidak lagi berada dekat dengan Allah.180

Dalam perkembangan sejarah umat manusia, pengaruh kuasa-kuasa yang
tidak kelihatan ini dapat dilihat. Hal itu sangat jelas dalam penyembahan berhala
yang tidak terhitung banyaknya di kalangan semua bangsa, sebahagiannya
sehingga hari ini.181 Perjanjian Baru menjelaskan bahawa manusia yang hidup tanpa
Allah dan terpisah daripada-Nya berada dalam tawanan rohani dan belenggu Iblis.182 Dari
luar hal itu tidak kelihatan. Manusia sendiri tidak menyedarinya. Mereka berasa bebas.
Sekiranya mereka berpeluang melihat sekilas ke dalam dunia yang tidak
kelihatan, yang melingkungi kita dan berada di tengah-tengah kita, maka mata
mereka akan terbuka. Pemikiran mereka tentang Allah, tentang diri mereka
sendiri dan tentang Injil telah digelapkan.183 Dunia ini sesungguhnya masih
kerajaan Syaitan.184 Yesus menyebutnya penguasa dunia ini.185 Paulus bahkan
menyebutnya ilah dunia ini.186 Dia mempunyai kuasa yang besar dan pengaruh
yang membinasakan terhadap peristiwa-peristiwa di dunia. Keadaan dunia sukar
diterangkan dengan cara lain. Hakikat bahawa manusia sendiri jahat menjadikan
keadaan itu lebih buruk dan lebih tanpa jalan keluar.187

Pernahkah anda menyangka bahawa dunia yang tidak kelihatan itu begitu
nyata? Dan begitu banyak berkaitan dengan kita?

Injil dan kuasa-kuasa itu

Apabila Yesus datang, Kerajaan Allah menerobos masuk ke dalam dunia,
wilayah kekuasaan kuasa-kuasa jahat. Itulah permulaan pengakhiran Iblis dan
malaikat-malaikatnya. Rancangan induk Allah mula dilaksanakan. Ketika Yesus
berjalan di Galilea, roh-roh jahat tahu dengan siapa mereka berhadapan.188

180. Kejadian 3:23-24 
181. 1 Korintus 10:20-22 
182. Kisah Rasul-rasul 26:18; Efesus 2:1-3; Kolose 1:13 
183. 2 Korintus 4:3-5 
184. Matius 4:8-10 
185. Yohanes 12:31; 14:30; 16:11 
186. 2 Korintus 4:4 
187. Markus 7:20-23 
188. Markus 1:23-24; 3:11; 5:7 

Berbeza daripada manusia. Mereka mengenal-Nya dari dunia yang tidak
kelihatan. Dialah Pencipta mereka.

Sejurus selepas Yesus dibaptis, Syaitan menemui-Nya di padang gurun untuk
mencobai-Nya. Dia menawarkan kerajaan-kerajaan dunia kepada-Nya jika Yesus
mahu menyembahnya. Syaitan mencari kemuliaan bagi dirinya, mencari
penyembahan bagi dirinya. Itulah sifatnya.189 Tetapi Yesus menentangnya.
Berbeza daripada Adam di Eden.190

Yesus juga memberi kuasa kepada murid-murid-Nya untuk berkuasa atas
roh-roh jahat dan untuk mengusirnya.191

Tidak, ini bukan cerita seram, bukan fenomena psikologi semata-mata, tetapi
kenyataan dalam kehidupan sehari-hari. Di sana kuasa-kuasa seperti itu
menyatakan diri mereka. Lebih-lebih lagi di tempat orang secara aktif  membuka
diri dan menyerahkan diri kepada mereka.

Kuasa-kuasa itu dan rancangan keselamatan Allah

Rancangan keselamatan Allah tidak diketahui oleh Iblis dan juga oleh manusia.
Walaupun ada banyak nubuat dalam Perjanjian Lama, rancangan itu sukar
dikenali.192 Murid-murid juga tidak memahaminya. Kedatangan Anak Allah
sebagai manusia, tanpa kuasa, tanpa takhta, membingungkan kuasa-kuasa itu.
Dalam keadaan ini, satu-satunya kemungkinan bagi mereka ialah memanipulasi
manusia supaya membunuh Yesus.193 Kerana sebagai manusia Dia boleh dilukai
dan boleh mati. Oleh sebab itu mereka hanya mempunyai satu tujuan: kematian-
Nya. Mereka mencapainya! Tetapi mereka tertipu. Kerana kematian-Nya ialah
kemenangan-Nya.194 Kematian-Nya ialah peralihan kuasa kosmik bagi kita
manusia.

Kematian-Nya ialah tebusan untuk membebaskan manusia daripada kuasa
kegelapan. Kematian-Nya membawa kasih kurnia dan pengampunan kepada
manusia. Pembebasan. Pasar hamba pada zaman itu ialah gambarannya.
Penebusan bermakna dibeli daripada perhambaan dan dilepaskan kepada

189. Matius 4:1-11; Lukas 4:1-13 
190. Roma 5:12-21 
191. Markus 6:7 
192. 1 Korintus 2:6-9 
193. Lukas 22:53 
194. Ibrani 2:14 

kebebasan. Kebangkitan-Nya dan peninggian-Nya ke atas takhta Allah ialah
pintu menuju kebebasan daripada perhambaan dosa, maut dan Iblis.

Kita memerlukan pengampunan dosa kita dan pembebasan daripada kuasa dosa. Kedua-
duanya dihadiahkan kepada kita melalui salib.

Iblis tidak mengenal kasih kurnia. Dia sendiri tidak mengalami kasih kurnia
Allah,195 dan terhadap manusia dia tidak menunjukkan kasih kurnia. Kasih
kurnia asing bagi sifatnya. Pemberontakannya terhadap Allah telah
menjadikannya sangat pahit.

Sekarang seorang manusia duduk di atas takhta Allah. Untuk kita manusia. Dan kita
bersatu dengan-Nya.196 Kita berada di dalam Kristus!197 Kuasa-kuasa itu telah
dikalahkan. Masa mereka sudah tamat. Hari-hari mereka sudah terhitung. Tetapi
mereka masih melawan dan berjuang dalam peperangan yang sudah kalah untuk
menghalang Injil. Setiap hari kuasa-kuasa ini melihat bagaimana manusia
dibebaskan. Setiap orang yang percaya kepada Injil mengingatkan mereka
bahawa rancangan keselamatan Allah akan mencapai tujuannya. Allah akan
mempunyai keluarga-Nya daripada semua bangsa di bumi. Melalui Yesus, yang
kematian-Nya mereka sendiri turut berperanan besar. Boleh dikatakan bahawa
di Golgota, tempat Yesus mati, mereka telah menggali kubur mereka sendiri
tanpa menyedarinya.

Surat hutang, surat dakwaan yang dijadikan sandaran oleh kuasa-kuasa yang
memusuhi Allah dan manusia itu, telah dipakukan pada kayu salib dan
dihapuskan.198 Melalui salib Dia melucutkan senjata kuasa-kuasa itu dan
mempamerkan mereka di sana di hadapan umum untuk dipermalukan. Kristus
yang telah bangkit kini ialah Tuhan atas alam semesta.199 Berita baiknya ialah: Dia
ialah Tuhan atas semua orang dan segala-galanya. Sesiapa yang percaya kepada Kristus
telah dibebaskan.200 Dia pulang ke dalam Kerajaan Allah.

Injil ialah berita baik Allah bahawa Dia membawa pulang manusia-Nya dan
mahu mempunyai keluarga-Nya. Dibebaskan daripada maut dan daripada kuasa-
kuasa jahat. Injil ialah khabar gembira bahawa melalui kematian di kayu salib,
Yesus telah menjadikan semua ini mungkin. Yesus datang untuk membinasakan

195. Ibrani 2:16 
196. Efesus 2:6 
197. Roma 8:1; 1 Korintus 1:30 
198. Kolose 2:14-15 
199. Matius 28:18 
200. Yohanes 8:33-36; Roma 6:7, 18, 22 

pekerjaan Iblis.201 Bersama-Nya datanglah pemerintahan Allah yang penuh
kasih. Kita diselamatkan dan dipindahkan ke dalam Kerajaan-Nya yang penuh
kasih.202

Kemenangan salib

Dalam perarakan kemenangan yang gilang-gemilang, panglima-panglima tentera
Rom memasuki kota Rom. Pemimpin-pemimpin musuh yang telah dikalahkan
dibawa bersama dalam keadaan dirantai. Sebelum mereka dihukum mati, mereka
dipamerkan di hadapan umum. Demikianlah Paulus menggambarkan kuasa
salib yang tidak dapat dilawan atas kuasa-kuasa dan pemerintah-pemerintah dari
wilayah kekuasaan penguasa dunia ini.203 Dilucutkan senjatanya dan
dipermalukan. Kekuatan mereka sudah lenyap.

Dia yang disalibkan membebaskan kita daripada kuasa-kuasa sihir dari dunia
perantaraan yang tidak kelihatan. Syaitan telah dihakimi. Kuasanya telah dipatahkan.
Atas orang-orang milik Yesus dia tidak lagi berkuasa.

Rancangan keselamatan Allah adalah seperti permainan catur yang
berlangsung lama. Keputusannya tidak pasti, sehingga salah seorang pemain
membuat satu langkah yang membuat orang yang arif  tahu bahawa permainan
itu kini sudah ditentukan. Walaupun permainan itu masih diteruskan. Begitulah
peperangan antara terang dan kegelapan. Langkah yang menentukan dengan
Raja telah dibuat. Raja yang bermahkota duri di kayu salib di Golgota.
Kemenangan telah dicapai.

Kegiatan-kegiatan si Musuh hanyalah pertempuran sambil berundur. Masa
yang tinggal baginya hanya sedikit. Pengakhirannya sudah diputuskan.

Salib yang menjadi beban berubah menjadi kemenangan salib!

Kebebasan itu mungkin

Oleh itu, yakinlah: Jika anda milik Yesus, roh-roh jahat mesti lari! Jika anda telah
terlibat dengan ilmu sihir dan okultisme, dengan roh-roh dan malaikat, ada
kebebasan. Dan pengampunan.

201. 1 Yohanes 3:8 

203. Kolose 2:15 

Kuasa-kuasa ini tidak mahu melepaskan anda dan mahu mematahkan setiap
usaha anda untuk bebas sejak awal lagi. Berdoalah kepada Yesus Kristus –
serukanlah nama-Nya! Carilah orang Kristian yang akan mendoakan anda dan
menolong anda.

Nyatakanlah dengan suara yang dapat didengar bahawa anda memutuskan
diri daripada segala yang mengikat anda dengan dunia okult ini.

Buanglah segala sesuatu yang menghubungkan anda dengan perkara-perkara
sihir dan okult ini. Putuskanlah setiap hubungan dengan orang yang telah
memperkenalkan anda kepada amalan dan hubungan seperti itu.

Dunia yang tidak kelihatan ialah satu kenyataan yang berkuasa, yang tidak
boleh dipandang ringan. Tetapi Yesus lebih kuat.

Injil damai sejahtera

Petrus telah menyaksikan bagaimana Gurunya memberitakan damai sejahtera.204

Yesus membawa damai sejahtera bagi orang Yahudi dan bagi bangsa-bangsa
lain, iaitu orang bukan Yahudi. Dan di antara kedua-duanya. Damai sejahtera
ialah aspek yang utama dan penting dalam Injil.205 Itulah Syalom Allah.
Demikianlah perkataan itu dalam Alkitab Ibrani. Hati Allah besar dan luas. Daripada
hati ini datanglah damai sejahtera. Damai sejahtera bermakna menjadi utuh, menjadi sihat,
menjadi sejahtera, menjadi selamat. Injil membawa manusia ke dalam damai sejahtera
dengan Allah.206 Hal itu bermakna perdamaian dengan Allah dan berakhirnya segala
permusuhan.207

Injil membawa kepada kepastian bahawa kita diterima oleh Allah sebagai
anak-Nya. Kepastian ini berakar di dalam Allah. Dalam diri-Nya dan dalam apa
yang telah dilakukan-Nya. Atas dasar ini, damai sejahtera yang sejati dan kekal
tersebar di dalam hati. Ketenangan menggantikan kegelisahan. Damai sejahtera
menggantikan perselisihan dan ketakutan.

Dunia kita yang penuh dengan peperangan dan pertengkaran, dalam skala
besar mahupun kecil, memerlukan damai sejahtera.208 Bukan sekadar ketiadaan
perang, bukan sekadar gencatan senjata, tetapi damai sejahtera yang

204. Kisah Rasul-rasul 10:36 

menghimpunkan dan menyatukan manusia.209 Injil mewujudkan damai sejahtera
di antara manusia. Injil mewujudkan satu persekutuan manusia yang baru, di
mana damai sejahtera memerintah.210 Mungkinkah pemberitaan tentang salib, di
mana Allah sekali untuk selama-lamanya menyerap kekerasan manusia, menjadi
kunci kepada damai sejahtera dunia? Dan terlebih dahulu di dalam gereja
sendiri?

Jika orang mahu tahu apakah damai sejahtera itu, mereka patut mengenalnya
melalui mereka yang telah menerima damai sejahtera Allah melalui Injil. Dan
yang memancarkannya. Menyampaikannya kepada orang lain. Yang menjadi
pembawa damai. Sedapat-dapatnya,211 mereka hidup dalam damai dengan semua
orang.

Melalui Yesus segala sesuatu telah didamaikan dengan Allah dan dibawa
semula ke dalam hubungan yang betul dengan-Nya. Melalui harga darah-Nya.
Melalui kematian-Nya di Golgota. Salib itu perlu supaya damai sejahtera dengan
Allah dan damai sejahtera Allah menjadi kenyataan.212

Bagaimanakah anda telah mengalami damai sejahtera ini? Apakah yang telah
diubahnya di dalam diri anda, dalam hubungan-hubungan anda?

Injil – janji yang digenapi

Injil bukanlah tindak balas Allah yang terkejut atau berputus asa terhadap
sejarah umat manusia yang telah terlepas dari kawalan. Injil datang dari hati
Allah dan telah dijanjikan sebelum permulaan zaman.213 Oleh sebab itu tidak
menghairankan bahawa Injil sudah berakar dalam di dalam Alkitab Ibrani, iaitu
bahagian pertama Alkitab, Perjanjian Lama. Di sana Injil telah dijanjikan.214 Di
sana digambarkan bagaimana sejarah keselamatan Allah bergerak menuju satu
titik yang disebutnya genap waktunya. Waktu ketika Allah mengutus Anak-Nya.215

Kebanyakan orang sezaman-Nya di Israel tidak mengenali Yesus sebagai
penggenapan janji itu.216 Tetapi dua belas orang murid, para rasul, tidak lama

209. Matius 5:44; 1 Yohanes 4:19 
210. Efesus 2:14-22 
211. Roma 12:18 
212. Kolose 1:20 
213. Roma 16:25-27; 2 Timotius 1:9; Titus 1:2 
214. Roma 1:1-3; Galatia 3:14-16 
215. Galatia 4:4 
216. Kisah Rasul-rasul 13:27, 32 

kemudian menyedarinya. Namun baru selepas kematian dan kebangkitan Yesus.
Pemberitaan Injil oleh mereka dalam Kisah Rasul-rasul dan dalam surat-surat
mereka penuh dengan petikan daripada Perjanjian Lama.217 Ada banyak contoh.
Yesus sendiri berkata bahawa Alkitab, iaitu Perjanjian Lama, berbicara tentang
Dia.218 Di sini terdapat tiga contoh ringkas daripada Perjanjian Lama dan
beberapa ayat Alkitab.219

Pada halaman-halaman pertama Alkitab sudah ada satu janji, setelah manusia
melanggar perintah Allah, yang disebut Injil purba: Aku akan membuat engkau dan
perempuan itu saling bermusuhan; keturunanmu dan keturunannya akan sentiasa
bermusuhan. Keturunannya akan meremukkan kepalamu, dan engkau akan memagut
tumitnya.220 Apa yang pada waktu itu hampir tidak dapat dikenali, menjadi jelas
dalam terang Yesus, hidup-Nya dan kematian-Nya. Yesus mengalahkan Iblis
dengan cara mati!221

Bertahun-tahun kemudian pada garis masa sejarah umat manusia, muncullah
Abraham, bersama isterinya Sara. Pasangan suami isteri yang sudah tua dan tidak
mempunyai anak ini menerima janji tentang seorang anak lelaki. Bukan sahaja
supaya mereka berdua bahagia. Tidak, melalui anak lelaki ini, Ishak, semua
bangsa di bumi akan diberkati.222 Itulah janji yang digenapi di dalam Yesus!223

Berabad-abad kemudian Daud menjadi raja Israel. Seorang yang berkenan di
hati Allah. Walaupun dia melanggar perintah-perintah Allah, dia sentiasa setia
kepada Allah dan tidak pernah menyembah berhala. Kepadanya Allah
menjanjikan seorang anak yang akan mempunyai takhta yang kekal.224 Anak itu
bukan sahaja Salomo. Janji itu digenapi sepenuhnya di dalam Yesus, Anak Daud.
Di dalam Dia digenapilah satu ramalan yang telah berusia berabad-abad.
Seorang raja, keturunan langsung daripada salasilah diraja Daud, akan menjadi
Raja Mesias Israel. Untuk selama-lamanya. Dan demikianlah yang telah

217. Kisah Rasul-rasul 2:25-31; Roma 1:17; 3:21-26; 4:17; 10:8-13; 15:9-13; 1 Korintus 2:9; 2 Korintus 6:2;
Galatia 3:16; 1 Petrus 1:19; 2:6-9 
218. Yohanes 5:39; 7:42 
219. Mazmur 16:8-10; 22; 31:13; 35:11; 69:4; Yesaya 9:2-7; 11:1; 35:4-6; 50:6; 53; Mikha 5:2; Zakharia 11:12;
Daniel 9:25-26 
220. Kejadian 3:15 
221. Ibrani 2:14; Roma 16:20; Wahyu 12:9-11; 20:10 
222. Kejadian 12:3; 22:18; 28:14 
223. Galatia 3:16 
224. 2 Samuel 7:12-16 

terjadi.225 Dia kini berada di atas takhta Allah dan tidak lama lagi akan
memerintah dunia secara kelihatan bagi semua orang.

Tiada seorang pun dapat berkata tentang dirinya bahawa ada begitu banyak
nubuat tentang dia. Ada banyak ramalan. Banyak daripadanya sudah digenapi
dengan tepat. Seluruh Perjanjian Lama menunjuk kepada Yesus. Perjanjian Lama
ialah saksi yang paling penting bagi Injil Anak Allah.

Pengharapan Injil

Jika seorang yang disalibkan dapat bangkit, maka kita semua mempunyai
pengharapan! Itulah pengharapan yang pasti, kerana seorang yang disalibkan
telah bangkit daripada kematian bagi kita: Anak Allah. Dia telah mengembalikan
pengharapan kepada kita!

Kita semua mempunyai harapan dan impian. Luangkanlah sedikit masa.
Adakah anda mempunyai masa depan yang anda idamkan, satu visi tentang
sesuatu yang lebih baik daripada pengalaman anda sekarang? Satu harapan yang
anda ingin menjadi kenyataan pada suatu hari nanti?

225. Lukas 3:23-31; Kejadian 49:10; Yeremia 23:5-6; Mazmur 132:11; Roma 1:3; 2 Timotius 2:8; Wahyu 5:5 

Injil membuka satu ufuk yang baru. Kita akan hidup! Untuk selama-lamanya. Maut
tidak mendapat kata terakhir. Injil menyebarkan pengharapan.226 Oleh sebab itu saya
suka menyebutnya Injil Ciptaan Baru. Injil menjanjikan bahawa keadaan tidak
akan kekal seperti sekarang.227 Allah bersungguh-sungguh terhadap seluruh
ciptaan.228 Hal ini bukan sahaja mengenai manusia, tetapi mengenai seluruh
planet ini. Di satu pihak, Kerajaan Allah terdiri daripada manusia yang melayani
Raja itu. Tetapi ada juga satu tempat di mana kerajaan ini berada. Tempat itu
ialah bumi kita.229 Ke bumi ini, sebutir debu yang sangat kecil di alam semesta,
Allah telah datang di dalam Yesus.

Allah telah menciptakannya. Bumi ialah projek yang dekat di hati-Nya:
Segala-galanya sangat baik.230 Oleh sebab itu Allah tidak merancang sesuatu
yang sama sekali lain atau baru untuk masa depan. Tidak, Dia akan memulihkan
bumi sebagaimana sepatutnya. Dengan kata lain: Dia akan menjadikannya
baru.231 Di atasnya pada suatu hari nanti tidak akan ada lagi maut, penyakit dan
kelaparan.232 Segala yang dibinasakan oleh manusia, dan juga alam yang
mengganas dan merugikan manusia, tidak akan ada lagi.233

Dalam dunia yang hancur dan tanpa pengharapan,234 Injil pengharapanlah235 yang
menjanjikan satu Kerajaan yang kekal dan tidak tergoncangkan.236 Langit yang baru dan
bumi yang baru akan menjadi rumah kita yang baru.

Pengharapan itu berakar kukuh di dalam Dia yang telah bangkit. Di dalam
Dia yang telah mati dan hidup untuk selama-lamanya.237 Dia telah memecahkan
kuasa maut.238 Melalui Dia hidup yang sejati dan kekekalan telah dinyatakan.239

Di dalam Kristus kita telah menerima hidup kebangkitan-Nya sebagai hidup
kita, yang tidak akan mati lagi. Dan yang tidak lagi berkaitan dengan dosa.240

226. 1 Petrus 1:3-4 
227. Roma 8:18-24 
228. Yohanes 3:16 
229. Wahyu 5:9-10 
230. Kejadian 1:31 
231. Yesaya 65:17-19; 66:22 
232. Wahyu 7:9-17; 21:1, 4-5 
233. Wahyu 7:16; 22:3 
234. Efesus 2:12; 1 Tesalonika 4:13 
235. Efesus 1:18; Kolose 1:5, 23 
236. 2 Petrus 1:11; Ibrani 12:27-28; Daniel 2:44; 7:14, 27 
237. Wahyu 1:17-18; Yohanes 14:19 
238. Ibrani 2:14-15 
239. 2 Timotius 1:10 
240. Roma 6:9-10 

Itulah hidup yang sejati dan kuasa ciptaan baru yang tidak pernah habis. Kuasa
itu sudah bermula dalam hidup para pengikut Yesus.241 Mereka telah dilahirkan
semula kepada hidup yang baru dan kepada pengharapan yang hidup.242 Di
dalam Kristus mereka sekarang pun sudah merupakan ciptaan baru. Pada suatu
hari nanti mereka akan hidup di dalam ciptaan baru itu.243 Mereka akan
mempunyai tubuh yang telah diubah, yang tidak dapat mati dan yang mulia.244

Namun mereka tetap akan merupakan keperibadian yang unik dan dikehendaki
oleh Allah, seperti mereka dalam hidup mereka yang fana.

Injil berbicara tentang satu waktu yang telah ditetapkan oleh Allah.245 Pada
waktu itu Yesus akan datang kembali, kelihatan bagi semua orang.246 Dengan
kemuliaan dan kuasa yang besar.247 Hari itu akan menjadi hari sukacita bagi
semua yang menantikan Dia. Kerana pada waktu itu bermulalah pemerintahan
Allah yang kekal. Pada waktu itu bermulalah zaman yang tidak akan berakhir
lagi. Apabila Allah sendiri tinggal bersama manusia.248 Mereka akan melihat
Allah. Dan mengalami sukacita yang tidak terbayangkan.249 Tepat seperti yang
selalu dikehendaki oleh Allah yang kekal dan penuh kasih, Allah Tritunggal.
Pada waktu itu keadaannya akan menjadi lebih baik lagi daripada yang pernah
ada. Syurga, Allah sendiri, akan datang ke bumi untuk tinggal bersama manusia-
Nya, bersama keluarga-Nya, secara kelihatan. Untuk selama-lamanya. Kita akan
menjadi gambar Allah, kerana kita akan menjadi serupa dengan Yesus!250

Pada waktu itu bumi akan menjadi satu firdaus yang besar, bahkan firdaus sejagat. Satu
Eden yang baru dan lebih baik.251 Si penggoda tidak akan datang lagi ke sana. Godaan
untuk berdosa tidak akan ada lagi.

Keadaan di sana juga tidak akan membosankan, malah mengujakan. Satu
pengembaraan yang besar sedang menanti kita, kerana kita akan menjadi dan boleh menjadi
manusia yang sejak dahulu sepatutnya kita menjadi.

241. 2 Korintus 5:17 
242. 1 Petrus 1:3 
243. 2 Petrus 3:13 
244. 1 Korintus 15:35-58; Filipi 3:20-21 
245. Kisah Rasul-rasul 17:30-31 
246. Wahyu 1:7 
247. Markus 8:38; 13:26 
248. Wahyu 21:3 
249. Wahyu 22:4 

251. Wahyu 2:7; 22:1-5 

Impian tentang Dunia Baru Allah

Marilah kita bermimpi seketika tentang Dunia Baru Allah ini. Walaupun kita
tidak tahu banyak tentangnya, segala yang buruk, negatif  dan membinasakan
tidak akan ada lagi. Pada masa yang sama akan ada banyak perkara yang sudah
kita kenal di bumi sekarang ini, seperti yang diciptakan oleh Allah.

Satu dunia di mana tiada lagi kemiskinan, tiada kelaparan, tiada perjuangan
untuk terus hidup, tiada ketakutan akan masa depan.

Tiada perhambaan, tiada penindasan, tiada kekerasan, tiada manipulasi, tiada
diskriminasi, tiada penghinaan, tiada jenayah, tiada perang.

Tiada penyakit, tiada maut dan oleh sebab itu tiada perkabungan dan tiada air
mata – kalau ada air mata, itu air mata sukacita.

Tiada pencemaran alam sekitar, tiada bencana. Tiada polis, tiada peguam dan
mahkamah, tiada hospital, tiada pakar psikiatri dan ahli psikologi.

Tiada kebosanan, tiada pencarian makna yang sia-sia, tiada rasa rendah diri,
tiada rasa malu, tiada kekosongan, tiada ketagihan dan pergantungan yang
membinasakan, tiada kekecewaan!

Sebaliknya akan ada yang berikut: damai sejahtera, kasih yang tidak
mementingkan diri di antara manusia, keadilan yang sempurna, sikap saling
menerima, menghargai dan memberi perhatian sepenuhnya.

Satu tempat di mana segala-galanya seperti yang sepatutnya. Satu tempat
yang penuh dengan kehidupan yang melimpah ruah, kepelbagaian, kemajuan,
kebebasan, pengembaraan, kreativiti, penemuan yang sentiasa baru, satu tempat
di mana segala-galanya sentiasa baru dan segar.

Kekuatan, kesegaran hidup, motivasi kekal untuk selama-lamanya,
menggantikan keletihan, ketiadaan semangat dan kelesuan.

Satu tempat yang keindahannya tidak terbayangkan dan sangat beraneka
ragam, yang boleh diterokai dan diselidiki. Satu tempat di mana kita berkenalan
dengan orang-orang baru dan merayakan sesuatu bersama-sama mereka.

Satu tempat di mana masa terhenti atau tidak pernah berlalu! Satu tempat di
mana keindahan bukan sahaja menjadi sejarah, tetapi sentiasa hadir! Satu tempat
di mana kita tidak terlepas apa-apa pun.

Satu tempat yang pernah kita fikirkan pasti wujud, satu tempat yang sejak
dahulu dirindukan oleh hati kita.

Satu tempat yang serba melimpah, dengan makanan yang terbaik, seni dan
muzik yang terindah, teknologi yang terbaik. Segala yang menjadi isi kehidupan

pada hari ini ada di sana dalam bentuk yang sempurna.
Satu tempat yang penuh sukacita, kerana Pencipta tinggal bersama manusia

secara kelihatan bagi semua orang. Dan mereka hidup di bawah perlindungan-
Nya, dalam berkat-Nya, dalam kasih-Nya. Mereka bersukacita di dalam Allah,
Bapa, Anak dan Roh, menyembah-Nya dan mengenal-Nya. Mengasihi-Nya.

Memandang ke dalam mata Yang Kekal, melihat Allah muka dengan muka, ialah
kebahagiaan terbesar yang dapat dialami oleh manusia. Selewat-lewatnya pada waktu itu
kita akan memahami betapa benarnya kata-kata ini. Hidup untuk selama-lamanya tanpa
ketakutan dan rasa malu, dalam keadaan bebas dan penuh kepercayaan, dalam perhatian
Allah yang penuh kasih, tidak dapat dibandingkan dengan apa-apa pun. Apabila
pandangan-Nya tertuju kepada kita, maka kasih yang tidak terbatas, yang sejak dahulu
kita rindukan, akan bertemu dengan kita dan menyentuh kita, mengalir ke seluruh diri kita
dan memeluk kita.

Minum dari mata air air kehidupan dan sentiasa makan daripada pohon
kehidupan. Itulah gambaran tentang kekekalan, yang pada hari ini disebut
syurga.

Di sana, di hadirat-Nya, kita akan menjadi diri kita yang sepatutnya sejak
dahulu. Diri kita sendiri. Seunik dan seistimewa yang dikehendaki dan dijadikan
oleh Allah. Di sana tanpa topeng. Tulen.

Di sana semua manusia, dalam erti kata yang terbaik, akan memerintah bumi
dengan penuh kasih dan kepedulian252 dan dengan demikian melaksanakan
tugas yang diberikan kepada manusia pertama. Dengan cara yang membuat
potensi ciptaan berkembang seperti tidak pernah sebelumnya. Dalam kreativiti,
kepelbagaian, kekayaan dan kenikmatan yang tidak terbayangkan. Segala-galanya
diresapi oleh kasih Allah. Bersama-sama, Bapa dengan keluarga-Nya, yang telah
menyediakan segala-galanya bagi mereka.253 Langit dan bumi bersatu. Kita tidak
akan dapat mempercayai kebahagiaan kita. Bahkan selepas 10,000 tahun pun
tidak. Kita akan bersama-sama dengan Yesus untuk selama-lamanya. Sukacita
yang sejati, mendalam dan bersorak-sorai tidak akan berakhir.254

Injil ialah undangan untuk turut serta dan turut merayakan pesta yang besar dan kekal
itu.255 Berita ini disampaikan kepada semua manusia.256 Setiap orang

252. Roma 5:17; Wahyu 5:10; 22:5 
253. 1 Korintus 2:9 
254. Mazmur 16:11 
255. Wahyu 19:6-10; 21:6; 22:14-15, 17 
256. Matius 28:19-20; 2 Korintus 5:15 



Injil – kuasa untuk menyelamatkan

61

dijemput.257 Tiada bayaran masuk. Yesus telah membereskan segala-galanya!258

Injil – kuasa untuk menyelamatkan

Tiada murid Yesus yang perlu berasa malu kerana Injil. Walaupun bagi ramai
orang salib ialah kebodohan. Berita ini mempunyai kuasa. Berita ini seperti
dinamit.259 Orang yang hatinya dibuka oleh Injil mengalami kuasa Allah ini
bekerja di dalam diri mereka. Terjadilah pertaubatan, satu hidup yang baru. Satu
perubahan hidup yang hanya dapat dikerjakan oleh kuasa Allah dan yang
mempengaruhi semua bidang kehidupan.260 Kuasa ini menyelamatkan dan
membebaskan daripada belenggu okult dan ketagihan. Ramai orang telah
disembuhkan secara jasmani dan juga secara batin. Hubungan-hubungan
dipulihkan. Kuasa Allah di dalam Injil tidak dapat dibandingkan dengan apa-apa pun
yang lain. Tiada ideologi, agama atau falsafah yang mempunyai kesan seperti
Injil.261

Di mana kita manusia tidak berdaya dan buntu, tidak dapat menolong diri
sendiri dan orang lain,262 di situlah Injil ini mengerjakan mukjizat. Mukjizat
kelahiran semula.263 Injil mewujudkan hidup yang baru. Hal itu boleh
dibandingkan dengan kelahiran seorang bayi.264

Pada suatu ketika seorang ateis mencabar seorang penginjil yang terkenal
untuk berdebat tentang kewujudan Allah. Penginjil itu bersetuju, tetapi dengan
syarat bahawa ateis itu harus membawa orang-orang yang telah mengalami
perubahan hidup ke arah kebaikan melalui ateisme. Perdebatan itu tidak berlaku,
kerana tiada seorang pun yang telah menjadi manusia baru atau dibebaskan
daripada ketagihan dan pergantungan melalui ateisme. Sebaliknya penginjil itu
mengenal ramai orang yang telah dibebaskan dan menjadi manusia baru melalui
pemberitaan Injilnya.

Injil tidak berhenti di hadapan sesiapa pun. Injil ada untuk semua orang. Dan
dengan itu juga kuasa yang tinggal di dalam berita ini. Itulah kuasa Allah,

257. Matius 22:1-14 
258. Roma 3:24; Wahyu 21:6; Yesaya 55:1 
259. Roma 1:16-17 
260. 1 Tesalonika 1:5-10 
261. Yohanes 8:36; Roma 6:18 
262. Roma 5:6 
263. Yohanes 3:3; 1 Petrus 1:3; Titus 3:4-7 
264. 1 Korintus 4:15; Yakobus 1:18; 1 Petrus 1:23-25 

sebagaimana yang dinyatakan sepenuhnya dalam kebangkitan Anak-Nya.
Itulah kuasa yang nyata untuk keselamatan!

Taat kepada Injil

Injil mengubah manusia. Pernahkah anda mengalaminya? Atau melihatnya pada
orang lain? Sungguh menggembirakan. Tiba-tiba orang menjadi lapar untuk
membaca Alkitab. Mereka menjadi lapar akan hadirat Allah.265 Mereka ingin
mengetahui lebih banyak tentang Allah. Sebelum mereka mengenal Injil, minat
ini tidak ada. Tiba-tiba mereka bertanya apakah kehendak Allah.266

Tindak balas terhadap Injil ialah sikap tidak peduli atau penolakan di satu
pihak. Iman di pihak yang lain.267 Bukan sekadar menganggap Injil itu benar
dengan akal fikiran,268 tetapi tindak balas peribadi daripada seluruh diri manusia.
Dalam satu kata: ketaatan iman.269 Manusia mentaati seruan Injil dengan percaya
akan apa yang dibawa oleh berita ini kepada mereka. Walaupun mereka sendiri
sama sekali tidak menganggapnya sebagai satu langkah ketaatan, tetapi sebagai
menerima satu hadiah.

Mereka berpaling kepada Allah. Meninggalkan segala yang menjadi ciri hidup
tanpa Allah. Meninggalkan berhala-berhala, sama ada yang kelihatan ataupun
yang tidak kelihatan.270 Mereka menyedari dosa dalam hidup mereka dan
mengakuinya kepada Bapa mereka di syurga.271 Mereka menerima
pengampunan melalui kasih kurnia Allah. Mereka mengalami keselamatan dan
penyembuhan. Apabila Injil diberitakan dengan kuasa dan dengan kepastian
serta kejelasan yang besar, Injil membawa manusia ke dalam terang.272 Mereka
menyedari siapa diri mereka dan siapa Allah. Mereka mendapat pandangan yang
sama sekali berbeza tentang realiti kehidupan. Satu perubahan berlaku, yang
dikerjakan oleh Allah sendiri, seperti dari maut kepada hidup.273

265. 1 Petrus 2:2 
266. 1 Petrus 4:2-3 
267. Kisah Rasul-rasul 2:37-41 

Menjadi murid Yesus

Berpaling kepada Yesus sering berlaku melalui satu proses. Orang yang
bersentuhan dengan Yesus melalui Injil mula mengambil langkah-langkah kecil
dalam iman. Dia mula mendengar Yesus dan mempercayai-Nya. Satu perjalanan
bermula, satu proses menjadi dan belajar. Menjadi murid bermakna menjadi seorang
pelajar, seorang yang belajar. Itulah satu proses yang tidak pernah berhenti dalam hidup ini.

Pada zaman itu murid-murid Yesus mengikut Yesus ke mana sahaja Dia
pergi. Ada lebih banyak murid daripada yang dua belas orang itu. Yesus ialah
Guru yang daripada-Nya murid-murid belajar. Murid-murid itu mahu menjadi
seperti Dia dengan melakukan apa yang dikatakan-Nya.274

Apabila Yesus tidak lagi berada di sana, semua orang yang percaya kepada
Yesus masih disebut murid. Baru kemudian mereka disebut orang Kristian.275

Permulaan hidup sebagai murid

Hidup sebagai murid ialah tujuan Allah bagi kita! Manusia yang taat dan setia kepada
Yesus, Raja itu. Hal itu kadang-kadang bermula dengan cara yang menonjol,
tetapi tidak jarang juga dengan ragu-ragu dan tanpa disedari orang. Roh Allah
menolong murid-murid untuk melakukan apa yang dikatakan oleh Yesus. Dan
untuk bertumbuh dalam iman. Di dalam diri mereka Injil bekerja seperti benih
yang jatuh ke tanah hati yang subur dan bertumbuh menjadi buah.276 Pada
seseorang dengan cepat, pada orang lain mengambil masa yang lebih lama. Jatuh
dan bangkit semula. Demikianlah hidup rohani yang baru menjadi kelihatan.277

Memahami Injil dengan semakin baik tetap merupakan satu proses
pembelajaran. Proses ini tidak berlaku sebagai perkara akal semata-mata, tetapi dengan
melakukannya dan menghidupinya.

Sekali lagi, kerana hal ini begitu penting: Mengikut Yesus dan menjadi murid-Nya ialah
tujuan Injil. Injil bukan tiket masuk ke syurga dan tidak sekadar menghiburkan
kita dengan janji tentang alam akhirat. Injil ialah sesuatu yang sudah mengubah
hidup ini, di sini dan sekarang, yang kemudian pada suatu hari nanti akan

diteruskan dan disempurnakan dalam kekekalan dan kemuliaan. Hidup kekal
sudah dijalani sekarang!

Ada satu tanda lahiriah yang dengannya seseorang memberi kesaksian
bahawa dia kini milik Kristus: Baptisan.278 Baptisan mengesahkan dan
memeteraikan secara terbuka, di hadapan manusia dan di hadapan kuasa-kuasa
dunia yang tidak kelihatan, bahawa mulai sekarang Yesus Kristus ialah Penebus
dan Tuhan atas hidupnya. Baptisan air membuat perbezaan yang besar. Baptisan ialah
satu perubahan kedudukan, satu pengakuan iman kepada Raja Yesus Kristus. Baptisan
terletak pada awal sekali hidup bersama Yesus. Baptisan sepatutnya dilakukan secara
terbuka, supaya orang dapat melihat betapa seriusnya murid-murid Yesus.

Bagaimanakah rupa hidup mengikut Yesus?

Bagaimanakah rupa kehidupan seorang murid? Dia akan terus melakukan semua
perkara yang merupakan sebahagian daripada kehidupan: tidur, makan, bekerja,
pergi ke sekolah dan sebagainya. Tetapi sikap dan motivasi di dalam hatinya,
pandangannya tentang hidup dan tentang sesamanya berubah.

Inilah beberapa ciri murid-murid Yesus sebagai buah hidup baru yang datang
daripada Allah. Segala yang saya sebutkan sentiasa diserang dan diuji.
Keberadaan yang baru di dalam Kristus juga diperebutkan. Tentangan datang
bukan sahaja dari luar, tetapi juga dari dalam. Keberadaan kita yang lama, tabiat-
tabiat lama, dosa di dalam diri kita muncul semula. Kita tidak perlu terkejut
dengan hal itu, seolah-olah segala yang baru itu hanyalah khayalan. Allah
menolong dan bekerja di dalam diri kita. Roh-Nya telah diberikan kepada kita
sebagai Pembela, Kekuatan dan Penolong.

Murid-murid Yesus mengasihi Allah, sesama manusia dan satu sama lain!279 Kasih
ilahi tetap yang terbesar untuk selama-lamanya!280 Kasih itu tidak mempunyai
batas. Murid-murid Yesus dikenali melalui kasih yang ada di antara mereka!281

Murid-murid saling mempedulikan dan saling menjaga!282 Mereka ialah satu
keluarga. Mereka ialah satu persekutuan. Hal itu bukan sahaja kelihatan apabila

mereka menghadiri kebaktian secara tetap, tetapi dalam seluruh hidup mereka,
dalam kehidupan sehari-hari.

Murid-murid Yesus bersama-sama mengingati apa yang telah dilakukan Yesus bagi
mereka dalam Perjamuan Kudus, dalam pemecahan roti. Hal itu mereka lakukan secara
tetap atau sekerap yang mereka dapat.283 Untuk kebaktian mereka, mereka tidak
bergantung pada bangunan gereja. Mereka berhimpun di rumah-rumah, sebagai
satu keluarga rohani.

Murid-murid Yesus berdoa kepada Bapa di syurga, secara bersendirian dan
bersama-sama!284 Mereka berbicara dengan Allah seolah-olah mereka melihat-
Nya. Penyembahan dan puji-pujian, secara bersendirian dan bersama-sama, ialah
sukacita yang besar bagi mereka.285

Murid-murid Yesus membaca Alkitab!286 Dengan cara itu mereka mengenal Allah
dan kehendak-Nya. Dan apa yang telah dihadiahkan-Nya kepada mereka.

Murid-murid Yesus mendengar suara Allah dan mengalami pimpinan dan
petunjuk-Nya dalam kehidupan sehari-hari, dalam perkara kecil mahupun besar.

Murid-murid Yesus menderita.287 Sebagaimana Yesus dianiaya, demikian juga hal
itu boleh berlaku kepada mereka. Hal itu bermula dengan ditertawakan, dibuli,
dan boleh juga, seperti di beberapa negara di dunia, membawa kepada kematian
pada hari ini.288

Murid-murid Yesus menjadikan orang lain murid!289 Injil tidak menjadikan manusia
orang Kristian yang mempercayai sesuatu yang tertentu, tetapi murid-murid
yang mengikut Yesus dalam kehidupan sehari-hari. Yang bersedia meninggalkan
segala-galanya dan memikul salib mereka setiap hari dan yang menjadikan
matlamat hidup mereka untuk menjadikan orang lain murid. Itulah, dan tiada
yang lain, yang dikehendaki oleh Yesus!290 Murid-murid Yesus keluar menjumpai
manusia. Mereka tidak mengasingkan diri.

Alkitab berbicara tentang satu proses pertumbuhan dan pengenalan.291 Orang
Kristian tidak sempurna. Orang Kristian masih berdosa, tetapi dosa tidak lagi

menguasai mereka.292 Mereka tidak mahu berdosa lagi. Mereka hidup dalam
pengampunan yang menyeluruh yang telah dihadiahkan Allah kepada mereka.
Juga bagi dosa-dosa yang masih akan mereka lakukan.293 Mereka menyedari
dosa-dosa mereka dan mengakuinya kepada Bapa mereka di syurga. Juga kepada
satu sama lain, apabila mereka telah bersalah terhadap satu sama lain.294 Mereka
hidup di bawah kasih kurnia,295 bukan di bawah hukum.296 Matlamat mereka
bukanlah untuk memelihara Sepuluh Perintah. Hidup bersama Yesus
melangkaui apa yang dituntut oleh perintah-perintah itu. Hal ini menjadi
mungkin kerana Roh Kudus hidup di dalam diri kita.

Mereka telah menerima Roh Kudus,297 yang tinggal di dalam diri mereka dan
memimpin mereka. Tujuan-Nya ialah supaya buah-buah Roh yang baik menjadi
kelihatan.298 Buah-buah ini terutamanya kelihatan dalam pergaulan antara satu sama lain:
kasih, sukacita, damai sejahtera, kesabaran, keramahan, kebaikan hati, kesetiaan,
kelemahlembutan, penguasaan diri. Jika dijumlahkan, inilah yang telah dihidupi oleh Yesus.
Menjadi seperti Dia ialah matlamat hidup yang baru.299 Inilah buah Allah, yang
dijadikan-Nya muncul dan bertumbuh dalam hidup kita apabila kita percaya
kepada-Nya. Roh Kudus ialah kuasa untuk mengikut Yesus.300 Roh ini ialah
kehadiran peribadi Allah dalam hidup kita. Bukankah itu luar biasa? Roh itu
ialah Penasihat, Jurulatih, Pelatih, Penolong dan Pemimpin sekali gus. Dia
melakukan tepat seperti yang akan dilakukan oleh Yesus, sekiranya Dia berada
di sini bersama kita di bumi.

Roh Allah melengkapi murid-murid dengan karunia-karunia, yang dengannya
mereka dapat melayani satu sama lain.301

Hidup sebagai murid bukan kursus untuk bersenang-senang, bukan jalan-
jalan santai dan bukan agama Kristian di atas sofa. Hidup sebagai murid
bermakna hidup dan melayani seperti Yesus. Satu moto hidup yang baru, yang
juga membawa kewajipan. Bagi murid Yesus, Kerajaan-Nya dan kebenaran-Nya

sentiasa diutamakan. Segala yang lain, kata Yesus, akan diurus oleh Bapa kita.302

Tiada sesiapa pun selain Yesus yang mempunyai kuasa untuk berkata: Ikutlah
Aku! Apabila Dia memanggil kita, bolehkah kita berkata tidak?

Jalan itu tidak akan mudah. Yesus berkata bahawa kita patut menghitung
belanjanya,303 supaya kita membuat keputusan yang kukuh, yang sejati dan yang
difikirkan dengan teliti, yang tidak lenyap pada tiupan angin sakal yang pertama.
Jalan yang menuju kehidupan itu sempit dan mendaki. Jalan yang lebar menuju
kebinasaan berjalan dengan sendirinya. Kita tidak perlu berbuat apa-apa, kecuali
tetap seperti kita sekarang.304

Bagi seluruh hidup kita sebagai pengikut Yesus, yang penuh perjuangan dan godaan,
berlakulah hal ini: Allah mengasihi anak-anak-Nya pada setiap saat sama seperti pada
saat Dia menyerahkan Anak-Nya bagi mereka.305

Mengabaikan Injil

Injil bukan berita ancaman. Injil ialah khabar gembira! Melalui pertaubatan dan
iman, Injil membuka jalan kepada Allah, kepada pengampunan, kepada
kebebasan, kepada kehidupan, kepada makna.

Tetapi Injil bukan sesuatu yang boleh dipilih sesuka hati. Bukan satu kebenaran di
antara banyak kebenaran. Sesiapa yang mendengar berita ini ditantang untuk
membuat keputusan. Kita tidak patut memperlakukannya dengan sambil lewa.
Bagaimanapun, berita ini mahu menyelamatkan dan melindungi kita.

Bayangkanlah satu berita yang memberi amaran tentang kebakaran hutan,
atau tentang taufan, atau tentang air minuman yang tercemar, atau tentang
empangan yang pecah. Satu berita yang bukan sahaja memberi amaran, tetapi
juga menunjukkan jalan keluar dan perlindungan. Sejauh manakah kita patut
mengambil serius berita ini? Bagaimana jika seseorang tersilap menyangka
bahawa berita itu dibesar-besarkan atau tidak benar, atau hanya ditujukan
kepada orang lain?

Segala-galanya akan didedahkan

Murid-murid Yesus memberitakan Injil dengan memberi kesaksian tentang
Tuhan dunia yang telah bangkit.306 Mereka mengisytiharkan bahawa di dalam
Dia pengampunan dapat diperoleh apabila seseorang percaya kepada-Nya,
mengaku dosa-dosanya dan mengubah hidupnya. Pada masa yang sama mereka
sentiasa menegaskan bahawa satu hari akan datang dan sudah ditetapkan dengan
pasti, pada hari itu setiap manusia akan memberi pertanggungjawaban di
hadapan Tuhan ini. Yesus ialah Hakim bagi semua manusia. Setiap orang akan
berdiri di hadapan-Nya. Bertentang mata. Allah, Bapa-Nya, telah menyerahkan
penghakiman kepada-Nya.307

Atas segala yang telah kita lakukan, katakan dan fikirkan, kita akan memberi
pertanggungjawaban. Jadi, satu amaran supaya kita merenungkan hidup kita!
Supaya kita mempertimbangkan sama ada apa yang kita lakukan berkenan
kepada Allah. Apakah perasaan anda apabila anda memikirkan bahawa segala-galanya
akan didedahkan – tanpa kecuali? Apa yang kita fikirkan dan lakukan secara diam-
diam, apa yang telah kita lakukan terhadap orang lain dan juga apa yang telah kita
lalaikan.

Jauh di dalam diri kita, di dalam hati dan hati nurani, kita semua sedar bahawa
kita telah berdosa. Kita tahu apa yang tidak akan sekali-kali direstui oleh Allah.
Bayangkanlah: Adakah kita bersedia memaparkan fikiran dan emosi kita
sepanjang minggu yang lalu pada satu skrin secara terbuka di hadapan semua
orang yang berurusan dengan kita pada minggu itu? Kita mungkin tidak akan
bersetuju, kerana ada beberapa perkara yang lebih suka kita simpan untuk diri
sendiri. Jika di hadapan manusia pun kita sudah berasa malu tentang beberapa
perkara, apatah lagi di hadapan Allah yang kudus?

Soal dosa dalam hubungan kita sebagai manusia dengan Allah tidak pernah diremehkan
dalam Alkitab. Bagaimanapun kita memutar-belitkannya: Inilah masalah terasnya. Berita
yang menggembirakan ialah: Sesiapa yang berada di dalam Kristus tidak perlu takut akan
hukuman.308 Jika kita telah diampuni, kita tidak perlu takut lagi untuk bertemu
dengan Allah. Di dalam Kristus Dia telah menjadikan kita anak-anak-Nya, anak-

anak lelaki dan anak-anak perempuan-Nya.309 Kasih Allah yang sempurna
mengusir ketakutan!310

Tetapi bagaimana jika saya menolak Injil? Allah tidak memaksakan berita-
Nya kepada sesiapa pun. Dia menyerahkan keputusan itu kepada manusia.
Walaupun pada masa yang sama Dia melakukan segala-galanya untuk
meyakinkannya tentang berita ini. Dia mencari dan berjuang untuk meyakinkan
hati manusia.311

Fikirkanlah tentang seseorang yang sedang lemas dan dicampakkan sebuah
pelampung keselamatan. Tiada sesiapa pun yang akan terfikir untuk mendakwa
bahawa orang mahu memaksa orang yang lemas itu supaya diselamatkan. Jika
seseorang tidak menyedari bahawa dia sesat, Injil tidak akan bermakna apa-apa
baginya. Tetapi Roh Allah bekerja di dalam Injil dengan menyedarkan manusia
akan kesalahan mereka.312 Firman Allah mempunyai kuasa untuk membuka
hati.313

Tetapi kita tidak patut berkhayal: Tanpa Injil, tanpa Kristus, kita sesat dan sudah
berada di bawah kemurkaan Allah. Tiada zon neutral. Di dalam Kristus tiada hukuman –
tanpa Kristus kita akan dihukum dengan adil.

Jika jawapannya tetap tidak, maka seseorang akan hidup dengan akibat-
akibatnya. Dengan dosa dan kesalahan dia akan tinggal bersendirian.
Bagaimanakah dia mahu atau dapat membela dirinya di hadapan Dia yang
mengetahui segala motif ?

Allah ialah kasih!314 Tetapi Dia juga terang. Kudus sepenuhnya.315 Sesiapa
yang memutuskan untuk menolak berita-Nya berkata tidak kepada Allah,
kepada Yesus dan kepada segala yang telah dilakukan-Nya baginya kerana kasih.
Dan yang ditawarkan-Nya kepada setiap orang dengan percuma. Yesus pernah
berkata:

Sesiapa yang tidak bersama-Ku, dia menentang Aku!316

Kemurkaan Allah

Tidak menyebut tentang realiti kemurkaan Allah sama seperti enggan
menghulurkan pertolongan kepada orang yang dalam bahaya.317 Tidak
menyebut tentang kebencian Allah yang mutlak terhadap dosa. Lubuk hati-Nya
tersentuh oleh dosa. Dia berdukacita318 melihat manusia-Nya hidup tanpa Allah
dan tidak sedar bahawa tanpa Dia mereka menuju kesengsaraan. Sebagaimana
kasih Allah tidak dapat difikirkan dan difahami tanpa perasaan, demikian juga halnya
dengan kemurkaan-Nya. Tetapi kemurkaan ini juga murni dan kudus. Bukan luapan
emosi, bukan reaksi yang tidak rasional dan melampau terhadap dosa-dosa manusia. Allah
lambat marah!319 Tidak seperti kita manusia.

Kemurkaan Allah bermakna Allah membiarkan manusia menanggung sendiri
akibat dan kesan dosa-dosanya.320 Ditinggalkan seorang diri, sesat bersama
semua masalah yang saya cipta sendiri. Tiada sesiapa pun mahu mengalaminya.

Kemurkaan bermakna berhadapan dengan kekudusan Allah yang mulia pada
hari penghakiman sambil membawa dosa saya. Kemurkaan Allah ialah jawapan
Allah terhadap dosa-dosa kita, yang kita lakukan terhadap manusia dan
terhadap-Nya.

Sekiranya Allah tidak murka, Dia bukanlah Allah. Dia akan menyangkal
kasih-Nya sendiri, yang tidak dapat bertahan dengan kejahatan dalam apa jua
bentuk. Akhirnya tiada sesiapa pun mahukan Allah yang berkata Ya kepada
segala-galanya. Jika manusia tidak dapat menjamin keadilan, maka hanya kepada Allah
sahaja kita boleh berharap. Tetapi hal ini bukan sahaja mengenai orang lain – setiap
orang akan memberikan pertanggungjawaban bagi dirinya sendiri.

Orang Kristian memberi kesaksian tentang kehendak Allah untuk
mendamaikan,321 kerana mereka sendiri telah mengenal-Nya demikian.322 Tetapi
Dia bukan Allah yang jinak, yang menerima ukuran kita. Dia tidak akan berdiam
diri terhadap ketidakadilan kita. Atau sekadar memandang ringan. Dia akan
menegakkan keadilan. Dengan cara-Nya sendiri, yang melampaui kemampuan
dan bayangan kita hari ini.

Sesiapa yang berkata Tidak kepada Allah dan berita baik-Nya, mungkin
bahkan berulang kali, mengeraskan hatinya sendiri. Dengan demikian dia
sesat.323 Sesat kerana Allah menerima Tidak itu dengan berat hati. Sesat bermakna
tidak berada di tempat yang sepatutnya dan yang sebenarnya boleh. Tidak
berada di rumah, tetapi kesepian dan tercabut akar. Hubungan dengan Allah
telah terputus. Dengan Allah yang mencari setiap orang hingga ke saat terakhir
untuk membawanya pulang.324

Setiap orang yang menolak Injil akan menerima hukuman yang adil atas dosa-
dosanya.325 Penghakiman itu akan adil dengan sempurna.326 Apa yang ditabur
oleh seseorang, itulah yang akan dituainya, kerana Allah tidak dapat
dipermainkan.327 Sesiapa yang tidak taat kepada kebenaran dan kepada Injil,
yang menentangnya dengan degil, akan mengalami kemurkaan, kemarahan,
kesusahan dan ketakutan.328 Kadang-kadang sudah dalam hidup ini, tetapi pasti
selepas kematian. Begitulah rasanya memandang tepat kepada dosa sendiri yang
belum ditebus dan bertemu sekali lagi dengan dosa sendiri. Kali ini dari sudut
pandangan Allah. Dan dari sudut pandangan orang yang pernah dianiaya.

Hidup kekal dan neraka

Yesus berbicara tentang hidup kekal dalam kemuliaan329 dan tentang api yang
kekal dan hukuman yang kekal.330 Dia berbicara tentang kegelapan yang paling
gelap, tempat beradanya mereka yang tidak taat kepada Injil.331 Tentang ratapan
dan kertak gigi.332

Memang Yesuslah yang sering menyebut tentang neraka. Dia, yang
merupakan kasih dalam rupa manusia, paling banyak berbicara tentangnya.333

Perkataan untuk neraka dalam bahasa asal Perjanjian Baru, iaitu bahasa
Yunani, ialah Gehenna. Pada masa itu tempat ini memang wujud, iaitu sebuah

lembah dekat Yerusalem. Pada zaman Yesus, tempat itu ialah tempat
pembuangan sampah yang apinya sentiasa menyala. Yesus juga merujuk kepada
Nabi Yeremia, yang menamakan lembah yang sama itu Ben-Hinom.334 Tempat
ini terkenal kerana penyembahan berhala, termasuk pengorbanan kanak-kanak.
Jadi tempat itu lambang kehinaan dan dosa. Dan oleh itu lambang penghakiman
dan kebinasaan. Lambang keruntuhan dan maut.

Sesiapa yang mahu terus hidup seperti biasa, sesiapa yang mahu tetap tinggal
dalam dosanya, dengan demikian memilih untuk menolak kehidupan. Dia tetap
tersisih daripada kemuliaan hidup kekal. Itulah kehidupan dan masa depan
semua anak Allah dalam Dunia Baru-Nya.335

Neraka digambarkan sebagai amaran dengan gambaran-gambaran yang keras. Tentang
hal itu Alkitab tidak berdiam diri. Sebaliknya: Alkitab memberi amaran dengan
bersungguh-sungguh. Neraka bukan hanya untuk “orang berdosa besar”. Janganlah
kita hanya memikirkan pembunuh beramai-ramai seperti Hitler, Stalin atau Mao.
Atau orang sadis dan pencabul kanak-kanak. Allah menentukan hukuman
mereka dengan adil, sama seperti hukuman seseorang yang menurut ukuran kita
tidak atau hampir tidak melakukan kesalahan. Alkitab mengatakannya dengan
jelas: Semua orang telah berdosa dan tidak mencapai kemuliaan Allah.336

Tentang apa erti neraka bagi manusia secara terperinci, Yesus dan Alkitab
berdiam diri. Oleh itu khayalan tidak wajar di sini. Kata-kata Yesus sudah cukup
sebagai amaran.

Anda akan mendengar pelbagai pendapat tentang neraka. Ada yang berkata
neraka tidak wujud. Ada pula yang berpendapat bahawa di sana manusia yang
sesat akan dibinasakan untuk selama-lamanya. Sebahagian lagi berkata manusia
hanya berada di sana untuk satu tempoh tertentu bagi pemurnian, lalu akhirnya
masuk juga ke dalam hidup kekal. Bacalah apa yang dikatakan oleh Alkitab
tentang hal ini dan semaklah ayat-ayat dalam nota kaki. Berpeganglah pada
kemungkinan yang terburuk, pada keadaan yang paling buruk. Lebih baik
terkejut kerana keadaan lebih baik daripada yang disangka, daripada kecewa
dengan pahit.

334. Yeremia 7:31; 19:2-7; 32:35; Yesaya 66:24 
335. Wahyu 21:8, 27; 22:15 
336. Roma 3:23 

Allah menghormati Tidak yang diucapkan oleh manusia. Walaupun hal itu
menyakitkan hati-Nya dan Dia meratap seperti Yesus meratapi Yerusalem.337

Mereka akan terpisah daripada Allah dan menanggung akibat penolakan dan
dosa-dosa mereka. Alkitab menamakannya kematian kedua.338 Mereka mahu
hidup tanpa Allah, dan kini mereka akan hidup begitu untuk selama-lamanya.
Kata-kata “Di neraka hanya akan ada orang yang memilihnya dengan sukarela”
adalah benar.339 Manusia berhadapan dengan pilihan untuk memilih maut atau
hidup.340

Hari inilah hari keselamatan – bukan esok!

Injil yang lain

Injil ialah perkataan kebenaran.341 Kebenaran Allah. Semakin luas Injil tersebar,
semakin banyak muncul versi-versi yang tidak lagi sepadan dengan yang asli.
Sudah pada abad pertama tarikh kita, para rasul yang telah ditugaskan oleh
Yesus untuk memberitakan Injil memberi amaran tentang Injil yang
dipalsukan.342 Injil-injil palsu itu kelihatan serupa dengan yang asli, malah boleh
kelihatan sungguh-sungguh tulen.

Demikian juga ada versi yang dipendekkan, yang meninggalkan perkara yang
penting atau menambah sesuatu. Ada versi yang salah dan yang menyesatkan.
Inilah beberapa contoh sebagai panduan.

Injil menunjukkan secara konsisten bahawa kita tidak dapat menyelamatkan
diri sendiri. Setiap usaha untuk memperbaiki diri sendiri adalah sia-sia. Usaha
untuk mematuhi hukum Allah dan diterima oleh Allah melalui perbuatan baik
pasti gagal.343

Demikian juga tidak berhasil jika kita menuntut sedikit kasih kurnia Allah lalu
menambahkan perbuatan baik kita sebagai pelengkap yang perlu. Satu campuran
atau gabungan antara kasih kurnia dan usaha untuk dibenarkan melalui
perbuatan. Entah bagaimana sudah menjadi sebahagian daripada sifat manusia kita

337. Matius 23:37 
338. Wahyu 2:11; 20:6, 14; 21:8 
339. Pemikiran ini berasal daripada C. S. Lewis: Pintu-pintu neraka dikunci dari dalam (“Über den Schmerz”). 
340. Ulangan 30:15-19 
341. Galatia 2:5, 14; Efesus 1:13; Kolose 1:5; 1 Timotius 2:4 
342. 2 Korintus 11:1-4; Galatia 1:6-9 
343. Roma 3:20, 28; Galatia 2:16; 3:10 

bahawa kita mahu memperoleh sesuatu dengan usaha sendiri. Sukar untuk menerima
kasih kurnia. Tetapi itulah tepat sekali Injil!

Sebaliknya, kasih kurnia Allah ini juga boleh diperendah nilainya dan
dijadikan murah. Sesiapa yang menuntut Injil tetapi tidak mengubah hidupnya –
Alkitab menyebutnya pertaubatan dan berbalik kepada Allah – telah salah
memahaminya. Injil bukan pas percuma untuk hidup dalam sikap
mementingkan diri dan dalam usaha memenuhi kehendak diri yang berdosa.344

Iman yang hidup sentiasa membawa kepada perubahan hidup yang
mendalam.345 Iman itu membawa kepada hidup yang baru, yang di dalamnya
Kristus ialah Tuhan dan Tuan.346 Hidup yang baru itu tidak bebas daripada dosa.
Hal itu tidak akan berlaku selama kita berada dalam tubuh di bumi ini. Tetapi
ada “sebelum” dan “selepas”, satu perubahan yang kelihatan dalam perbuatan
dan perkataan, sama ada kecil atau besar. Perbuatan baik termasuk dalam
kehidupan Kristian sama seperti iman itu sendiri. Tanpa perbuatan baik, iman
itu mati. Di mana ada iman yang sejati, iman itu akan kelihatan dalam perbuatan
baik. Itu bukan usaha untuk dibenarkan melalui perbuatan. Perbuatan baik ialah
bukti hidup yang baru.

Injil yang benar tidak memerlukan tambahan. Yesus dan tiada yang lain, itulah
beritanya.

Oleh sebab itu kita patut memelihara Injil,347 sebagaimana yang digambarkan
oleh Perjanjian Baru. Injil yang dipalsukan tidak menyelamatkan!

Apa yang bukan Injil

Injil bukan iklan untuk sesuatu gereja atau denominasi. Bukan bermakna gereja
tidak penting. Orang Kristian daripada semua denominasi memang
menyampaikan Injil, ada yang lebih dan ada yang kurang. Gereja-gereja ialah
rumah, tempat bernaung bagi semua orang yang datang kepada iman.

Injil pada dasarnya tidak memahami dirinya sebagai satu program untuk
memperbaiki dunia, walaupun di banyak tempat Injil menyumbang secara besar-
besaran ke arah itu. Injil lebih merupakan satu program untuk mengubah hati.
Melalui kasih ramai murid Yesus kepada sesama manusia, ramai orang ditolong.

344. Roma 6:1; 2 Petrus 1:9-11 
345. Yakobus 2:18-26 
346. 2 Petrus 2:1; Yudas 4 
347. Yudas 3 

Hospital, rumah kanak-kanak, penghapusan perhambaan ialah bukti kasih Allah
yang mengambil rupa dalam diri manusia. Orang Kristian sepatutnya berfungsi
seperti garam.348 Menamakan ketidakadilan – termasuk ketidakadilan di
peringkat global – dan membela keadilan.

Penyelamatan setiap individu melalui salib Kristus melepaskan satu kuasa
revolusioner yang mempengaruhi masyarakat. Berita salib ialah satu-satunya
kuasa yang dapat mengubah dunia menjadi lebih baik. Dan satu-satunya kuasa
yang telah membuktikan bahawa ia mampu melakukannya. Sudah tiba masanya
salib Kristus diberitakan sekali lagi dengan lantang dan jelas.

Secara praktikal, Injil kelihatan apabila kita bertindak seperti yang dilakukan
oleh Yesus. Bersedia untuk memberi, menolong, melindungi, membebaskan, mengaku
iman. Untuk mengasihi! Di banyak tempat sesuatu berubah menjadi lebih baik.
Melalui manusia yang telah diubah oleh Injil. Allah bekerja di dunia melalui
umat-Nya, dan pada suatu hari Dia akan memastikan bahawa segala-galanya
dijadikan baru. Mengubah dunia, mentransformasikannya dan menyelesaikan
masalah politik, sosial dan kewangannya bukanlah beban di atas bahu para
murid. Itu bukan tugas dan misi yang telah diamanahkan oleh Yesus kepada kita.

Dalam diri murid-murid Kerajaan, dalam persekutuan mereka, Dunia Baru
Allah sudah bermula. Mereka memberitakan Injil Kerajaan dan menjadikan
manusia murid. Itulah pengaruh yang paling berkesan terhadap masyarakat
tempat mereka hidup.

Injil juga bukan program untuk memperbaiki kehidupan peribadi. Atau untuk
menjadi kaya. Bukan usaha untuk mengoptimumkan diri. Injil ialah berita
bahawa Allah telah melakukan dan menyelesaikan sesuatu yang tidak dapat kita
lakukan. Di atas batu karang ini kita membina hidup kita. Keselamatan kita
bersandar pada apa yang diserukan oleh Yesus di kayu salib: Sudah selesai! Kita
berkata Ya kepadanya, kita menerimanya dengan penuh syukur.

Namun kemewahan atau kekayaan tidak pernah menjadi janji Injil. Kerana
dipinggirkan dan dianiaya, orang Kristian kadang-kadang bahkan hidup lebih
susah daripada jiran-jiran mereka. Tetapi mereka boleh bergantung kepada Allah
yang telah berjanji untuk sentiasa menyertai mereka dan memenuhi keperluan
mereka.

348. Matius 5:13 

Sebagai penutup

Itu hanyalah satu gambaran ringkas tentang berita yang terbaik di dunia. Satu
berita yang membangkitkan semangat. Yang menghadiahkan pengampunan dan
penerimaan. Yang membebaskan dan memberi keberanian melalui Yesus.

Apakah yang dikatakan oleh berita ini kepada anda secara peribadi? Kepada
hati anda? Mungkin anda tidak pernah sedekat ini seperti sekarang. Hari inilah
hari keselamatan – bukan esok, kerana esok mungkin sudah terlambat.

Injil adalah seperti sekeping wang kertas bernilai besar yang dibayar dalam
bentuk syiling dan wang kertas kecil. Memerlukan masa untuk semakin
memahami dan mendalami isi berita ini. Hal itu berlaku dengan langkah-langkah
kecil, kadang-kadang dengan langkah-langkah besar. Semasa kita mengikut
Yesus. Dalam kehidupan seharian. Pengertian yang sejati hanya bertumbuh
dengan setiap langkah iman dan ketaatan. Jadi hanya apabila kita melakukan apa
yang dikatakan oleh Yesus.

Injil berada di pusat sejarah dunia, yang telah diubah oleh Allah menjadi sejarah
keselamatan.

Paulus mahu memberitakan Injil kepada orang percaya di Rom,349 walaupun
mereka sudah lama berjalan dalam iman. Dia mahu menunjukkan kebesaran
Injil, jangkauannya dan akibatnya bagi hidup kita di bumi dan bagi kekekalan.
Dia telah menuliskannya: Surat kepada Jemaat di Roma. Satu monumen Injil.

Bacalah surat ini!

Apakah langkah seterusnya?

Bersyukurlah kepada Allah atas segala kebaikan yang telah dikatakan-Nya
tentang anda dan secara langsung kepada anda.

Jika anda mempunyai soalan, tulislah kepada saya: hj-ronsdorf@t-online.de
Buku, tulisan dan khutbah yang lain boleh anda dapati di laman web saya:

www.hans-joerg-ronsdorf.de

349. Roma 1:1-5, 9, 15-17 

Berikut beberapa petua penting:

Bacalah Alkitab. Jika boleh, secara tetap.
Bacalah Alkitab bersama-sama dengan orang lain – dan berkongsilah
tentangnya.
Berdoalah supaya Allah menghidupkan firman-Nya bagi anda – seolah-olah
Dia berbicara secara langsung kepada anda.
Bacalah petikan itu, sebaik-baiknya dengan suara yang kuat dan berulang
kali.

Tanyakanlah soalan-soalan berikut kepada petikan itu:

Tajuk apakah yang akan anda berikan kepada petikan ini?
Apakah yang dikatakan oleh petikan ini tentang Allah dan Yesus?
Apakah yang dikatakan oleh petikan ini tentang manusia?
Apakah yang kita pelajari daripada petikan ini?
Apakah yang patut kita lakukan?
Bagaimanakah firman ini menggalakkan kita?

Berdoalah bersama-sama. Apabila anda bertemu lagi, berbincanglah tentang
pengalaman anda.

Carilah hubungan dan persekutuan dengan orang Kristian yang mengasihi
dan menghormati Yesus Kristus, serta menghargai, membaca dan bersungguh-
sungguh berpegang pada Alkitab.



Adakah Injil Yesus satu berita baik? Mengapa

sebenarnya?

Luangkanlah sedikit masa dan temuilah keaslian Injil dari pelbagai

sudut pandangan.

Secara mudah dan jelas, buku ini membicarakan gambaran besar.

hans-joerg-ronsdorf.de Hans-Jörg Ronsdorf


